
MINUTI

THE CHAIR (Onor. Tonio Fenech):  Nagħti merħba lil kulmin hawn preżenti għal din il-laqgħa tal-lum.  Il-Ministru Bonnici.

ONOR. OWEN BONNICI (Ministru għall-Ġustizzja, Kultura u Gvern Lokali):  Nixtieq ngħid li biex nimxu fl-ordni li waslet il-korrispondenza – u milli jidher diġà qbilna dwar dan – l-ewwel jitla’ jixhed is-Sur Camilleri, imbagħad jitla’ jixhed l-Onor. Falzon.

THE CHAIR:  Qed naqblu.  


KORRISPONDENZA


THE CHAIR:  Ninforma li mill-aħħar laqgħa tal-Kumitat irċevejna din il-korrispondenza, li diġà ġiet iċċirkolata lill-Membri:

Emails li fihom ingħatat l-approvazzjoni tal-Ministeru għall-Finanzi u l-Public Administration Collective Bargaining Unit għas-salary structure ġdida tal-Kunsill Malti għax-Xjenza u t-Teknoloġija;

National Statistics Office News Release (132/2014) datata 14 ta’ Lulju 2014; 

National Statistics Office News Release (130/2015) datata 14 ta’ Lulju 2015;

Informazzjoni ġenerali dwar ġbir ta’ statistika;

Statistika miġbura dwar ammonti minfuqa mill-Gvern fuq Research and Development;

Talba mill-Ministeru għall-Edukazzjoni u x-Xogħol lill-Ministeru għall-Finanzi għall-ingaġġ tas-Sur Charles Attard Bezzina fuq bażi ta’ position of trust mal-Kunsill Malti għax-Xjenza u t-Teknoloġija;
 
Kuntratt ta’ ingaġġ tas-Sur Charles Attard Bezzina fuq bażi ta’ position of trust mal-Kunsill Malti għax-Xjenza u t-Teknoloġija;  

General Conditions tad-Dipartiment tal-Kuntratti dwar testijiet fuq kampjuni ta’ konkos;

Dokument tal-Ministeru għat-Trasport u l-Infrastruttura dwar il-mod li bih isir l-ittestjar tal-konkos li jkun qed jingħata fi proġetti tal-Gvern; u

Update Report mibgħut mill-Kunsill Malti għax-Xjenza u t-Teknoloġija li jinkludi informazzjoni mitluba mill-Kumitat fl-aħħar laqgħa. 

Ngħaddu issa għall-item li għandna fuq l-aġenda.

SMIGĦ TA’ XHIEDA MILL-ONOR. MICHAEL FALZON U MIS-SUR CARMEL CAMILLERI DWAR L-AFFIDAVITS LI GĦAMLU INDIVIDWALMENT FIR-RIGWARD TAL-KAŻ TAL-ESPROPRJAZZJONI TAL-PROPRJETÀ LI TINSAB F’NUMRU 36, TRIQ ŻEKKA, IL-BELT VALLETTA

THE CHAIR:  Kif qbilna, l-ewwel xhud se jkun is-Sur Carmel Camilleri; l-Onor. Falzon intalab ma jkunx preżenti waqt li qed jagħti x-xhieda s-Sur Camilleri.  Nitlob li jissejjaħ is-Sur Camilleri.

Is-Sur Carmel Camilleri, assistit mill-Avukat Arthur Azzopardi, daħal fil-Kamra tal-Kumitat.

THE CHAIR:  Sur Camilleri, kif nagħmlu meta jkollna dawn it-tip ta’ laqgħat, l-iskrivana tal-Kumitat se tagħtik il-ġurament, imbagħad inkunu nistgħu nagħmlulek id-domandi min-naħa tagħna.  

IS-SUR CARMEL CAMILLERI:   Jiena, Carmel Camilleri, naħlef li ngħid is-sewwa, is-sewwa kollu u xejn ħlief is-sewwa.  Hekk Alla jgħinni.  

THE CHAIR:  Qabel nibdew, ninforma lill-Kumitat li għandna talba mill-media sabiex jieħdu filmati tal-ewwel ftit minuti tax-xhieda.  Ma jidhirx li hawn oġġezzjonijiet u għalhekk nistieden lill-media preżenti sabiex jidħlu fil-Kamra.  

Sur Camilleri, wara li ġiet konkluża l-investigazzjoni dwar il-każ relatat mal-iskambju ta’ proprjetà fi Triq Żekka, inti ħassejt il-ħtieġa li tagħmel affidavit, bgħattu lill-Awditur Ġenerali, u l-Awditur irrifera l-affidavit tiegħek lil dan il-Kumitat.  Għaliex ħassejt il-ħtieġa li kellek tagħmel l-affidavit u għaliex dak li inti qed tgħid fl-affidavit ma ħassejtx li stajt tgħidu lill-Awditur Ġenerali waqt il-proċess tal-investigazzjoni nnifisha?

IS-SUR CARMEL CAMILLERI:  Meta ħareġ ir-rapport tan-National Audit Office (NAO) u qrajtu, ngħidlek id-dritt ixxukkjajt ruħi għax bdejt naqra affarijiet li jien m’għamilthomx u li ġew attribwiti lili mingħajr...  Dak il-ħin kont, fil-veru sens tal-kelma, xxukkjat u għedt lili nnifsi li għandi żewġ għażliet; jew li nibqa’ ħalqi magħluq u ma ngħid xejn u min jaqra dan ir-rapport jgħid li allura dak li hemm fir-rapport huwa minnu, jew inkella ngħid kif kienu l-affarijiet eżatt biex nipprova nikkoreġi dak li hemm fir-rapport u li mhuwiex kif fil-verità ġraw l-affarijiet, fosthom li jiena kont in collusion ma’ xi ħadd, li kont nagħmel il-meetings ma’ Marco Gaffarena biex niftehmu kif għandhom isiru l-affarijiet, u li kont nagħtih l-informazzjoni dwar x’inhu għaddej.  Jien dawn l-affarijiet qatt m’għamilthom.  Jiena kont għadni kważi tifel meta dħalt naħdem mal-Gvern u dejjem qgħadt attent li f’dak li nagħmel nimxi mar-regoli u nagħmel l-affarijiet kif suppost.  F’dak ir-rapport spiċċajt nidher li għamilt ħafna affarijiet li fil-fatt m’għamilthomx.  Jiena ma kontx tkellimt dakinhar...  Meta l-NAO bdew jinvestigaw, kien jiġi Clint Scerri fl-uffiċċju tiegħi u kien jgħidli biex ma ngħidilhomx li hu kien jiġi ma’ Marco Gaffarena għandi, biex ma ngħidilhomx li hu kien jgħaġġilni, u biex ma ngħidx ħafna affarijiet ħalli hu ma jidhirx ikrah u l-Ministeru ma jidhirx ikrah.  U jiena bżajt.  Ngħidlek id-dritt, meta beda jgħidli hekk, għedt “mela jekk jien ngħidilhom dawn l-affarijiet, x’se jiġri minni?”   Bżajt u allura qgħadt lura milli ngħid kollox, kollox, kollox.  

THE CHAIR:  Jekk wieħed jaqra r-rapport innifsu u jaqra l-affidavit tiegħek, naħseb li l-iktar distinzjoni li toħroġ bejn it-tnejn hija l-involviment ta’ dan il-persuna, li huwa Clint Scerri.  Ir-rapport isemmi li kien hemm xi mument meta kien hemm persuna mill-Ministeru li f’xi meeting minnhom kienet involuta, għalkemm mhux ċar – forsi mbagħad jikkonfermalna ftit l-Awditur Ġenerali – jekk is-Sur Clint Scerri kienx intervistat mill-Uffiċċju tal-Awditur Ġenerali, però mill-affidavit tiegħek joħroġ ċar li l-involviment tiegħu kien kontinwu.  Jiġifieri f’kull laqgħa li inti kellek mas-Sur Gaffarena kien ikun preżenti u kien anke jiġri warajk.  Min hu Clint Scerri u min kien Clint Scerri għalik?

IS-SUR CARMEL CAMILLERI:  Clint Scerri kien uffiċjal tal-Ministeru li kien jieħu ħsieb l-affarijiet li għandhom x’jaqsmu mal-Government Property Division (GPD).  Meta kien ġie ntrodott lilna d-Diretturi, kien ġie introdott bħala l-bniedem li hu l-link bejn il-Ministeru u d-Dipartiment.  Jiġifieri għalija dak li qed jgħidli hu, kien qed jgħiduhuli mill-Ministeru. 

THE CHAIR:  Meta qed tgħid li ġie ppreżentat lilkom, minn min kien ġie ppreżentat?

IS-SUR CARMEL CAMILLERI:  Mid-Direttur Ġenerali.

THE CHAIR:  Jiġifieri d-Direttur Ġenerali ppreżentahulkom u qalilkom...

IS-SUR CAMILLERI:  Kien bagħat għalina d-Direttur Ġenerali fl-uffiċċju tiegħu u kien qalilna li Clint Scerri – li kien preżenti fl-uffiċċju – se jkun il-link bejn id-Dipartiment u l-Ministeru.

THE CHAIR:  U meta tħares lejn l-attività ta’ Clint Scerri fid-Dipartiment tal-Artijiet, lilek kien ikellmek fuq ħafna każijiet, jew fuq dan il-każ?  X’kien il-kuntatt tiegħek miegħu?

IS-SUR CARMEL CAMILLERI:  Fl-istess ħin hu mal-Ministeru kien qisu customer care, jiġifieri kienu jmorru n-nies għandu biex jgħidulu x’għandhom u m’għandhomx bżonn.  U hu mhux fuq dan il-każ biss kien jiġi għandi, imma kien jiġi fuq ħafna każijiet.  Għall-bidu kien jiġi darba fil-ġimgħa u kien ikollu każi fejn kien jgħidli biex narahom, u kienu jkunu każi, jew biex nagħtih parir dwar il-proċedura ta’ xi jridu jagħmlu n-nies, kif iridu japplikaw, x’tip ta’ ittra jridu jagħmlu, eċċ. jew biex ngħidlu l-proċedura kif toħroġ tender.  Jiena kont infiehmu kif iridu jsiru l-proċeduri biex jiġu maħdumin ir-requests li kien ikollhom in-nies.  U mhux għandi biss kien jiġi imma kien imur għand ħaddieħor ukoll.  

THE CHAIR: Jiġifieri ma kienx jiddijlja biss mad-Direttur Ġenerali, imma kien ikellem direttament uffiċjali f’diversi dipartimenti fil-Land Department.  

IS-SUR CARMEL CAMILLERI:  Mhux lid-Diretturi biss kien ikellem, imma kien imur ikellem lill-periti u lid-draftsmen jekk il-file kien ikun għandhom.

THE CHAIR:  U dan kien jagħmlu f’kull każ, jew innotajtu b’mod partikolari f’dan il-każ?

IS-SUR CARMEL CAMILLERI:  Jien naħseb f’kull każ.  

THE CHAIR:  Fid-dealings li kellek inti miegħu, f’dan il-każ partikolari kien qed jaġixxi kif aġixxa dejjem, jew kellu intensità akbar, jekk nista’ npoġġiha hekk?  Jiġifieri b’kull file li kien jiġi quddiemek kien jgħidlek biex tagħtihulu dak il-ħin ħalli jmur jagħtih lill-Ministru?

IS-SUR CARMEL CAMILLERI:  F’ħafna minnhom iva, imma dan forsi kien daqsxejn iżjed.

THE CHAIR:  Jiġifieri kien normali li jiġi għandek u jgħidlek biex tiffirmalu l-file għax ried jieħdu dritt il-Ministeru.

IS-SUR CARMEL CAMILLERI:  Mhux lili biss kien jagħmilha.

THE CHAIR:  Lil kulħadd.  

IS-SUR CARMEL CAMILLERI:  Wara li nqala’ dan il-każ jien tkellimt ma’ kollegi oħrajn u qaluli li anke lilhom hekk kien jagħmlilhom, kien imur għandhom u jgħidilhom “agħmilhieli issa”.  

THE CHAIR:  U inti kont taħseb li kien mod korrett kif għandu jitmexxa d-Dipartiment, jiġifieri li uffiċjal mill-Ministeru, jaqbeż lid-Direttur Ġenerali u l-istrutturi kollha u jmur fuq l-individwi, fuq il-periti u fuq kull uffiċjal li kien ikun involut?  

IS-SUR CARMEL CAMILLERI:  Ma naħsibx li huwa korrett li tagħmel hekk.  

THE CHAIR:   U ma ħassejtux li kellkom tqajmu din il-materja?  Jiena nifhem li d-Direttur Ġenerali takom struzzjoni fejn qalilkom li dak li tgħidilkom din il-persuna qisu qed jgħidulkom il-Ministru.  

ONOR. OWEN BONNICI:  Ma naħsibx li qal hekk.

IS-SUR CARMEL CAMILLERI:  Li kien qalilna kien li dak kien il-link bejn il-Ministeru u aħna. 

THE CHAIR:  U inti kif interpretajtha din?  Inti għedt li kont interpretajtha bħala li dak li qed jgħid hu, ikun qed jgħidu l-Ministru.  

ONOR. OWEN BONNICI:  Li tinterpreta hija ħaġa u x’qalulek hija ħaġa oħra.  Inti għedt li kien qalilkom li dan kien il-liaison bejn il-Ministeru...

IS-SUR CARMEL CAMILLERI:  Il-link bejn id-Dipartiment u l-Ministeru.  

THE CHAIR:  Jekk qed nifhem sew mill-affidavit, kien hu li ntroduċik mas-Sur Gaffarena biex tibda dan il-proċess.  X’tgħidilna dwar l-ewwel laqgħa li kellek?

IS-SUR CARMEL CAMILLERI:  Kien ġie fl-uffiċċju tiegħi u miegħu kien ġie Marco Gaffarena u lili kien qalli li kien bagħtu Dr. Michael Falzon biex jinqeda Marco Gaffarena.  Miegħu kellu l-file ta’ din il-premises, jiġifieri tal-fond Nru. 36 Old Mint Street.

THE CHAIR:  Bil-kelma “file” nifhem file tal-Land Department hux hekk?  

IS-SUR CARMEL CAMILLERI:  Hekk hu.  Jien staqsejtu xi jrid u qalli li dan kellu one-fourth undivided, dak iż-żmien, u jixtieq ibigħu lill-Gvern.  Jien għedtlu:  Imma kif ibigħu lill-Gvern?  Għedtlu:  Ħalli nara l-file.  Rajt il-file u fih kien hemm ittra mingħand is-sidien l-oħrajn fejn kienu qed jgħidu li jridu lill-Gvern joħroġ mill-post u kien hemm ittra li kitibha avukat f’isem Marco Gaffarena, fejn kien qed jgħidilna li jixtieq ipartat is-sehem tiegħu fil-fond Nru. 36 Old Mint Street ma’ proprjetajiet agrikoli tal-Gvern li qegħdin mikrijin għandu.  Fiż-żmien, il-Land Department kien hemm it-Tenement Section fejn kienu jieħdu ħsieb requests, u meta din sfaxxat, ġie kollox f’ħoġri, jiġifieri l-ġurnata tiegħi kienet tkun mimlija mhux ħażin.  Kienu jidħlu ħafna requests għal proprjetà fil-Belt Valletta, speċjalment minn dipartimenti tal-Gvern.  Case in point, dik il-ħabta, in-Nutar tal-Gvern riedu l-post fi Triq San Pawl fejn kien qiegħed id-Dipartiment tal-Parole, minħabba li huma jkollhom ħafna xogħol il-Qorti u allura riedu post il-Belt.  Fittixna ħafna u ma sibna ebda proprjetà tal-Gvern li stajna nagħtuhom, jiġifieri l-proprjetà tal-Gvern ta’ ċertu kobor li tista’ tintuża għal dipartimenti u għal dak li għandu bżonn il-Gvern tant huma limitati li kważi nista’ ngħid huwa impossibbli li ssib proprjetà.  

THE CHAIR:  Imma din se ssolviha billi tixtri one-fourth ta’ proprjetà?

IS-SUR CARMEL CAMILLERI:  Le.

THE CHAIR:  Għax jien għadni qed nipprova nifhem.  

IS-SUR CARMEL CAMILLERI:  Dak il-ħin jien irraġunajt li kellna post li l-Gvern kien qed juża diġà u li wħud mis-sidien tiegħu riedu jitfgħuh ‘il barra, u allura jekk il-Gvern ikollu sehem minn dak il-post, ikun iktar diffiċli biex is-sidien l-oħrajn jitfgħuh ‘il barra għax ikun co-owner.  Dak il-ħin jien hekk irraġunajt u għedt ukoll li jekk kont qed nirraġuna ħażin, xi ħadd kien se jiġbidli l-attenzjoni u l-esproprjazzjoni ma ssirx.

THE CHAIR:  Ħalli nipprova nifhem ftit.  Ġie s-Sur Clint Scerri mas-Sur Gaffarena u qallek li bagħtu s-Segretarju Parlamentari Michael Falzon biex taraw kif tistgħu taqduh u qallek li ried ibigħlek one-fourth tal-proprjetà.  

IS-SUR CARMEL CAMILLERI:  Hekk hu.

ONOR. OWEN BONNICI: Hekk qallek jew le?

IS-SUR CARMEL CAMILLERI:  Iva.

THE CHAIR:  Iva, qalha ċara.  Kieku ma ġie ħadd bil-file u sempliċement bagħtuhulek u qalulek li kellhom talba ta’ xi ħadd li ried ibigħ one-fourth ta’ din il-proprjetà lill-Gvern, inti kont tfittex ġustifikazzjoni?  X’kont tagħmel kieku ma qalulekx “ara kif se naqduh”?

IS-SUR CARMEL CAMILLERI:  Normalment l-esproprjazzjonijiet isiru...  Huma rari l-każijiet – biex ma ngħidx li qatt ma kien hemm  każijiet hekk – fejn esproprjazzjoni jibdiha d-Dipartiment stess.  Fil-biċċa l-kbira tal-esproprjazzjonijiet ikunu dipartimenti oħrajn li jkollhom bżonn proprjetà x’imkien biex jużawha għal xi proġett tal-Gvern jew għal skop pubbliku, u jitolbuna biex nesproprjaw.  Din it-talba tiġi through l-permanent secretary ta’ dak id-dipartiment u jiffirmaha l-ministru li jkun qed jawtorizza dik l-esproprjazzjoni.  

THE CHAIR:   Pereżempju, jekk tkun se tinfetaħ triq, issir talba mill-permanent secretary fil-ministeru responsabbli mit-toroq.  

IS-SUR CARMEL CAMILLERI:  U jkollha l-firma tal-ministru.  Jien lis-Sur Clint Scerri spjegajtlu li l-proċedura hija dik u li biex aħna nesproprjaw irid ikun hemm endorsement  ta’ xi Membru tal-Kabinett minbarra l-fatt li ridna naraw li kellna l-fondi biex nagħmlu dik l-esproprjazzjoni.  Dak il-ħin kien qalli biex dwar il-fondi ma nikkonfondi xejn għax kien se jiċċekkja hu – il-fondi ma neħux ħsiebhom jien, imma hemm section tal-kuntratti li jieħdu ħsieb huma jaraw jekk hemmx fondi jew le – u li fil-kas kien se jiffirma Dr. Falzon.  Qalli:  “Tinkwetax, inti agħmilli l-Minuta.  Mhux Michael se jiddeċiedi jekk issirx esproprjazzjoni jew le?”.

THE CHAIR:  Jiġifieri fid-diskussjoni li kien qed ikollok miegħu inti kont konvint li s-Segretarju Parlamentari riedha ssir.

IS-SUR CARMEL CAMILLERI:  Jiena dak il-ħin hekk ħsibt.

THE CHAIR:  Minn dak li kien qed jgħidlek.

ONOR. JOSEPH FARRUGIA:  Din li għadek kif semmejt hija l-proċedura normali li d-Dipartiment jagħmel f’każ ta’ proprjetajiet oħrajn?

IS-SUR CARMEL CAMILLERI:  Biex nesproprjaw tiġi l-firma tal-ministru li jrid l-esproprjazzjoni...

ONOR. JOSEPH FARRUGIA:  Li qed nistaqsik jien huwa jekk isirx hekk għal kull proprjetà.

IS-SUR CARMEL CAMILLERI:  Iva.

ONOR. JOSEPH FARRUGIA:  Jiġifieri dik hija l-proċedura.  

IS-SUR CARMEL CAMILLERI:  Iva.

THE CHAIR:  Biex niftehmu sew, fl-aħħar mill-aħħar, il-proċedura biex issir l-esproprjazzjoni, il-ministru responsabbli mill-artijiet irid jiffirmaha bilfors.
  
ONOR. OWEN BONNICI:  Jekk qed nifhmu sew, hu qed jgħid li biex tibda...

IS-SUR CARMEL CAMILLERI:   Biex tibda, jkun hemm ministru li jagħmel it-talba.

THE CHAIR:  U safejn taf int, qatt ma saret talba minn ministru responsabbli mill-artijiet, imma minn ministri oħra.  

IS-SUR CARMEL CAMILLERI:  Hekk hu, imma jista’ jagħmilha wkoll.

THE CHAIR:  Jista’ jagħmilha għax jibqa’ ministru.  

ONOR. OWEN BONNICI:  Xtaqt nistaqsi żewġ domandi.  Meta ċ-Chair staqsik jekk huwiex normali li s-Sur Scerri...  Inti ilek taħdem mal-Gvern mill-1980.  Hux hekk?

IS-SUR CARMEL CAMILLERI:  Il-Land Department ili mill-1980.

ONOR. OWEN BONNICI:  Jiġifieri ħdimt taħt diversi ministri u diversi gvernijiet.  Kien hemm nies mis-segretarjati bħala liaison officers biex jikkoordinaw magħkom, mill-1980 sal-lum?

IS-SUR CARMEL CAMILLERI:  Iva, mela.

THE CHAIR:  Li jkun hemm liaison officer mhijiex xi ħaġa ġdida.

ONOR. OWEN BONNICI:  Jiġifieri huwa normali li jkun hemm xi ħadd minn segretarjat ta’ ministru li jkun inkarigat li jassisti lin-nies li l-ħin kollu jkunu ġejjin u jagħtihom ir-risposti.

IS-SUR CARMEL CAMILLERI:  Iva, mela.

ONOR. OWEN BONNICI:  Ftit qabel inti għedt li kont irraġunajt li jekk issir l-esproprjazzjoni ta’ parti minn palazz li qed jintuża diġà mill-Gvern, se jsaħħaħ l-id tal-Gvern fi kwalunkwe claim li jagħmlu s-sidien l-oħrajn.  Jiġifieri indipendentement minn x’qallek is-Sur Scerri, inti temmen li d-deċiżjoni li ħadt hija waħda korretta?  

IS-SUR CARMEL CAMILLERI:  Iva.

THE CHAIR:  Nerġgħu mmorru ftit għall-punt li tqajjem dwar liaison officers oħrajn fil-passat.  Kien normali għalik li jiġu għandek u jgħidulek li l-ministru jridha dak il-ħin?  Jiġifieri inti kellek dealings bħal dawn fil-passat?
IS-SUR CARMEL CAMILLERI:  Dak iż-żmien kont Assistent Direttur, imma qatt ma qaluli li jriduha dak il-ħin.  Kienu jgħiduli “jekk tista’ tgħaġġilha, għaġġilha ftit”.  

THE CHAIR:  Imma mhux jiġi bil-file u jgħidlek biex tiffirmalu u tagħtihielu dak il-ħin.

IS-SUR CARMEL CAMILLERI:  Le, le, qatt ma kelli hekk.

THE CHAIR:  F’paġna 2 tal-affidavit tiegħek tgħid “Jiena min-naħa tiegħi, peress li ħassejtni li kont taħt pressjoni kbira min-naħa tas-Sur Clint Scerri biex infittex nagħmel il-Minuta dak il-ħin u peress li naf li jekk xi ħadd minn ta’ fuqi ma jaqbilx mal-iċken ħaġa fil-Minuta se jinformani u peress li fl-aħħar mill-aħħar huwa s-Segretarju Parlamentari li jiddeċiedi jekk din il-proprjetà għandhiex tiġi esproprjata jew le, għamilt dak li xtaq Clint”.  Tuża l-kliem “pressjoni kbira”.  Kif kienet qed issir din il-pressjoni?   

IS-SUR CARMEL CAMILLERI:  Il-fatt li quddiemi kelli lil Clint u b’Marco miegħu...  Mhijiex xi ħaġa normali li jġibu l-pubbliku magħhom.

THE CHAIR:  Jiġifieri anke hawnhekk kont qed tara eċċezzjoni; li dan l-uffiċjal kien addirittura qed iġib miegħu l-individwu quddiemek u jgħidlek li l-Ministru jridha dak il-ħin.

IS-SUR CARMEL CAMILLERI:  Hekk hu.  Kieku ried seta’ ġie waħdu u jgħidli “għandi dan, arah ftit”.

ONOR. OWEN BONNICI:  Inti meta lħaqt Direttur?

IS-SUR CARMEL CAMILLERI:  Fl-2014.  

ONOR. OWEN BONNICI:  Jiġifieri kont ilek ftit ‘il fuq minn sena.

IS-SUR CARMEL CAMILLERI:  Madwar sena u disa’ xhur.

ONOR. OWEN BONNICI:  U qabel kont Assistent Direttur. 

IS-SUR CARMEL CAMILLERI:  Iva.

THE CHAIR:  Għaliex tgħid li mbagħad mar dritt għand id-Direttur Ġenerali?  Qed nifhem li inti għamilt il-Minuta... 

IS-SUR CARMEL CAMILLERI:  U ħareġ bil-file f’idejh.

THE CHAIR:  Kien qallek dak il-ħin li sejjer għand id-Direttur Ġenerali bih?

IS-SUR CARMEL CAMILLERI:  Għax jien il-Minuta għamiltha lid-Direttur Ġenerali, allura biex ikun jista’ jtella’ il-file miegħu għand il-Ministru ried l-endorsement tad-Direttur Ġenerali.

THE CHAIR:  U mill-informazzjoni li għandek, hu kien mar għand id-Direttur Ġenerali qabel mar għand il-Ministru.  F’kemm żmien?

IS-SUR CARMEL CAMILLERI:  Ma nafx.   Jiena lid-Direttur Ġenerali staqsejtu, però mid-dehra d-Direttur Ġenerali dak il-ħin ma kienx fl-uffiċċju u ħallih mas-segretarja, però qallu biex jieħu ħsieb.  

THE CHAIR:  Qed nifhmu li dan huwa każ ftit partikolari għax it-talba ma saritx minn ministru ieħor, kif kienet in-norma li ssir, imma saret mill-ministru responsabbli mill-artijiet, is-Segretarju Parlamentari.  Issa s-Segretarju Parlamentari teknikament mhuwiex il-ministru, fil-fatt il-ministru huwa l-Prim Ministru.  Inti konxju jekk kienx hemm delega formali li r-responsabilitajiet li kienu mogħtija lis-Segretarju Parlamentari qua ministru kienu fil-fatt mgħoddijin?

IS-SUR CARMEL CAMILLERI:  Le.  Fil-fatt l-ewwel Minuta li għamilli...  Jiena tlabtu jekk għandniex nikkunsidraw l-esproprjazzjoni jew le u għedtlu li jekk jidhirlu li għandna nikkunsidrawha, nagħmlu l-valuations biex naraw jekk jinkwadrax skont il-liġi.  Jiġifieri fl-ewwel Minuta li għamilt – u hemm kopja tagħha – għedtlu biex ngħidlu biex fil-kas inġibu...
THE CHAIR:  Qed tipproponi proċess.

IS-SUR CARMEL CAMILLERI:  Hu qalli biex nibdew il-proċess; il-proċess biex isir l-esproprju proprju, jiġifieri biex toħroġ fil-Gazzetta tal-Gvern, eċċ., imbagħad sar wara.  Skont il-proċess, meta jkun hemm kollox lest, issir Minuta lill-Ministru, f’dan il-każ is-Segretarju Parlamentari, imbagħad tmur għand il-President biex tiffirma, imbagħad toħroġ fil-Gazzetta tal-Gvern.  Però bilfors kien hemm delega għax l-esproprjazzjonijiet kollha kienu jgħaddu għand is-Segretarju Parlamentari u hu jiffirmahom.  Jiġifieri kieku ma kellux din id-delega ma naħsibx li kien jiffirmahom.  

THE CHAIR:  Għalhekk qed nistaqsi jekk intix konxju jekk kienx hemm.

ONOR. OWEN BONNICI:  Iva, kellu delega.  Qed ngħid hekk għax jiena wkoll kont Segretarju Parlamentari fl-Uffiċċju tal-Prim Ministru.

THE CHAIR:  Fil-każ tiegħi kien hemm perjodu meta kont Ministru u  kelli Segretarju Parlamentari imma ma kienx hemm delega u allura kont niffirma jien, imbagħad eventwalment kien hemm.  

Jiġifieri dan il-proċess partikolari qed niftehmu li bdih is-Segretarju Parlamentari; ma ġiex mitlub minn ministru ieħor.  

ONOR. OWEN BONNICI:   Mr Chairman, qed nagħmluha qisha xi ħaġa straordinarja din.  Taqbel miegħi li kull ministru, anke dak inkarigat mill-artijiet, għandu dritt jagħmilha u fil-passat saru talbiet minn ministru responsabbli mill-artijiet?

IS-SUR CARMEL CAMILLERI:  Iva.  

ONOR. OWEN BONNICI:  M’iniex se noqgħod insemmi istanzi bl-addoċċ, imma f’moħħi bħalissa għandi mill-inqas tliet esproprjazzjonijiet li bdew mill-ministru responsabbli mill-artijiet.

THE CHAIR:  Naqbel miegħek li mhux neċessarjament hija xi ħaġa straordinarja, però huwa punt importanti li naħseb li l-Kumitat għandu jinnota għas-sempliċi fatt li fl-ittra li mbagħad bagħat l-Onor. Falzon – għalkemm issa nistaqsu wkoll lilu – jinsisti li hu ma kellu x’jaqsam xejn ħlief li approva, meta fir-realtà huwa l-Ministru li beda l-proċess.  U ma nifhimx li fuq parir; naħseb li dan ukoll huwa punt importanti.  Inti lill-Ministru kont qed tagħtih il-parir biex jibda dan il-proċess, jew kont qed tistaqsih jekk il-proċess għandux jibda?

IS-SUR CARMEL CAMILLERI:  Jien kont qed nistaqsi, tant hu hekk, li anke meta saru l-istimi u meta s-Sur Gaffarena qalilna liema huma l-proprjetajiet li ried, fil-Minuta li kont erġajt għamilt lill-Onor. Falzon għedtlu liema huma l-proprjetajiet li ried ipartat, imbagħad għedtlu “you may wish to direct way forward”.  Jiġifieri jien anke hemmhekk tlabt id-direzzjoni.

ONOR. OWEN BONNICI:  Ippermettuli, jekk jogħġobkom, għax naħseb li qed jgħaġġel ftit.  Jien hawnhekk għandi kopja ta’ din il-Minuta u jien ngħid li dan huwa parir.  Jiena Ministru, u kieku jiġi quddiemi dan jiena nifhimha bħala...  Inti, Sur Camilleri, mhux lill-Onor. Falzon ktibt, imma lid-Direttur Ġenerali fejn għedtlu hekk:  

“Premises subject of this file is privately leased to the Government, it was formerly used as a school and now has been allocated to BICC...”.

Qed tgħidlu wkoll li l-Gvern għandu sehem, imbagħad għedtlu dak li għedtilna qabel – jiġifieri kont kompletament konsistenti – u ċioè: 

“I think that in principle it would be wise to consider this transaction, considering that this property is in Valletta, and in future could also be utilised for other purposes (such as a Ministry or a museum), while the government property being requested is agricultural land. If you agree with my reasoning, kindly refer to Parliamentary Secretary for his approval. If he also agrees, I will ask our architects to prepare valuations of both properties to determine whether the value of these properties fall within the parameters set out by law.”.

Jiġifieri naqblu li inti għedt hekk lid-Direttur Ġenerali biex jgħid lill-Onor. Falzon.  Kif qed naraha jien, qed tibgħat...   Meta qed tgħid “it would be wise to consider”, fil-fatt qiegħed tagħtih parir.

IS-SUR CARMEL CAMILLERI:  U għadni ngħid dan sal-lum għax issaħħaħ il-pożizzjoni tal-Gvern minħabba l-fatt li s-sidien l-oħrajn riedu li l-Gvern joħroġ mill-proprjetà.

ONOR. OWEN BONNICI:  Inti qed tgħid li l-Gvern isib diffikultà biex isib proprjetajiet – jien naf għax kumbinazzjoni semmietha n-Nutar tal-Gvern – fil-Belt u għedt li kont qed tara li dan ikun pass għaqli.  

IS-SUR CARMEL CAMILLERI:  Li l-Gvern ikollu proprjetà fil-Belt hija xi ħaġa tajba ħafna għax għandna bżonn ħafna.  

THE CHAIR:  Għaliex f’dak il-punt id-Dipartiment ma ħassx li kellu jara jekk kienx hemm partijiet oħrajn li xtaqu jbigħu?  Għaliex id-dipartiment assuma – int jew id-Direttur Ġenerali – f’dak il-mument tal-korrispondenza li qisu wieħed biss irid ibigħ?

IS-SUR CARMEL CAMILLERI:  Jiena rajt l-ittra tal-oħrajn fejn kienu qed jgħidu li l-Gvern iriduh jitlaq ‘il barra. Allura jien għedt li jekk iriduh jitlaq ‘il barra, ma jridux ibigħulu; iridu l-post għalihom.  

THE CHAIR:  Jekk jiena privat u l-Gvern qed jokkupa u jien ma rridux hemm, ma jfissirx li m’iniex lest inbigħlu.  Jiġifieri dik kienet assunzjoni.

IS-SUR CARMEL CAMILLERI:  Kif ġraw l-affarijiet, is-Sur Clint Scerri ma tanix ċans; jiġi bil-file u jieħdu miegħu dak il-ħin, jiġifieri l-file ftit li xejn rajtu jien.

THE CHAIR:  Jiġifieri inti tħoss li bħala Direttur responsabbli ma ngħatajtx iċ-ċans li tikkunsidra l-punt jekk kellkomx tikkonsultaw ma’ oħrajn biex taraw hemmx minnhom li lesti jbigħu.

IS-SUR CARMEL CAMILLERI:  Ma tanix ċans; kollox bl-għaġġla.

THE CHAIR:  Fuq din l-ittra fejn l-avukat talab li l-Gvern jitlaq ‘il barra għandi ftit domandi għax jien deherli li l-ittra li inti qed tirriferi għaliha inti kienet wara mhux qabel.  Ma nafx jekk forsi jistax jiċċaraha ftit l-Awditur Ġenerali.     

ONOR. OWEN BONNICI:  Qed tirriferi għall-ittra tal-Onor. Francis Zammit Dimech?

THE CHAIR:  Hekk hu.  

ONOR. OWEN BONNICI:   Fl-affidavit tas-Sur Camilleri hawn miktub hekk:  

“Fil-file rajt ittra mingħand l-Onor. Francis Zammit Dimech f’isem xi sidien tal-Palazz li kien bagħat lill-BICC”.  

THE CHAIR:  L-Awditur Ġenerali għandu r-records kollha u nistgħu nistaqsu lilu.  

IS-SUR KEITH MERCIECA (Head of Investigations, NAO):  Ma naqbilx ma’ dak li qed jgħid is-Sur Camilleri għax fattwalment huwa impossibbli li meta s-Sur Camilleri fetaħ il-file ra l-ittra tas-sidien l-oħra li qed ikeċċuhom mill-post.  Dan għaliex l-ittra tas-sidien l-oħra kienet datata 15 ta’ Awwissu, 2015, u l-Minuta li għamel is-Sur Camilleri fil-file u li qed jirriferi għaliha hija datata 29th jew 31st July, 2015.  Allura huwa impossibbli li...

THE CHAIR:  Għandkom l-ittra oriġinali?  Irridu nikkonstataw il-fatt jekk l-ittra kenitx hemm jew le.

IS-SUR CARMEL CAMILLERI:  L-ittra kienet mibgħuta lill-Building Industry Consultative Council (BICC).

THE CHAIR:  Mhux lilkom.

IS-SUR CARMEL CAMILLERI:  Le, imbagħad il-BICC għaddewha lilna.  

ONOR. OWEN BONNICI:  Issa li qed jgħid is-Sur Mercieca hu li l-ittra ntbagħtet wara din il-Minuta.  

IS-SUR CARMEL CAMILLERI:  Jekk tħares lejn il-minute sheet, li hawn fotokopja tagħha, tara li l-118A u l-118B huma “from BICC”.  Dik turi li meta jiena ktibt din il-Minuta, dik l-ittra kienet hemm.  Issa jew kellha data ħażina, jew ma nafx x’seta’ ġara għax fil-minute sheet qiegħda mniżżla.  

ONOR. OWEN BONNICI:  Jew forsi kienet xi ittra oħra.  

IS-SUR KEITH MERCIECA:  Il-Minuta hija datata 31st July, 2014.  Allura r-raġuni tgħidlek li l-ittra tal-BICC trid tkun datata qabel it-31st July.  L-ittra li qed isemmi hija datata 15th August, 2014 li mbagħad għaddiet lid-Dipartiment, permezz ta’ ittra oħra, fit-21st August, 2014, allura huwa impossibbli.  

THE CHAIR:  Is-Sur Carmel Camilleri iffirma l-Minuta fit-31st July, 2014 u l-ittra hija datata 15 ta’ Awwissu, 2014.  Inti din l-ittra rajt?

IS-SUR CARMEL CAMILLERI:  Safejn naf jien dik l-ittra rajt.  Tant hu hekk li n-numru li hemm fuqha huwa 118B u qiegħed jaqbel mal-Minuta tiegħi.  Barra minn hekk, Dr. Falzon wieġeb fil-11 ta’ Awwissu għal din il-Minuta tiegħi, li wkoll jiġi wara dik id-data.  Jien qed naħseb li d-data fuq din l-ittra b’xi mod hija ħażina.

THE CHAIR:  Irrid ngħid li l-kumment inġenerali li għamel l-Awditur Ġenerali kien li jidher li s-sekwenza tal-Minuti f’dan il-file mhux dejjem inżammet u jieħu l-impressjoni li l-file ġie rranġat xi ftit.

IS-SUR CHARLES DEGUARA (Awditur Ġenerali):  Mhux eżatt hekk.  Jien sinċerament ma nistax nifhem...

THE CHAIR: Imma l-kumment mill-Awditur Ġenerali sar.

IS-SUR CHARLES DEGUARA:  Jien ma nistax nifhem fejn se jeħodna dan il-battibekk.  
THE CHAIR:  Biex nikkonstataw fatt.

IS-SUR CHARLES DEGUARA:  Jien m’iniex qed nifhem x’għandu x’jaqsam mar-rapport.

THE CHAIR: Qed nippruvaw nifhmu l-motivazzjoni ta’ għaliex telqet in-nota għand is-Segretarju Parlamentari li kienet tgħid li huwa tajjeb li kwart tal-proprjetà tiġi esproprjata.  Dak hu l-punt.

IS-SUR KEITH MERCIECA:  Jekk forsi nista’ nagħmel kumment.  L-unika relevanza li jista’ ikollu għar-rapport hu kif kien il-mindset tal-GPD fil-mument li kienu qed jiddeċiedu jekk hemmx public purpose jew le.  Jiġifieri the threat of eviction ma setgħetx tintuża bħala justification għax kienet għadha ma saritx.   

IS-SUR CARMEL CAMILLERI:  Kienet saret.  

THE CHAIR:  Id-data hija wara.

L-AVUKAT ARTHUR AZZOPARDI (Konsulent legali tas-Sur Carmel Camilleri):  Mr Chair, kienet għadha ma saritx.    Hemm ħafna taħwid ta’ dati.  Jekk wieħed iħares lejn il-Minuta mmarkata 118A jara li din iġġib id-data qabel l-ittra li hija mmarkata 118B.  Ma jistax jeħel il-klijent tiegħi li qed jivvinta għax mhux qed jivvinta.  Il-file qed jitkellem waħdu.  Jekk hemm problema b’dawk id-dati, allura hemm problema bid-dati!  

IS-SUR CHARLES DEGUARA:  Aħna m’aħniex qed ngħidu li qiegħed jivvinta.  Aħna qegħdin ngħidu li hu kiteb Minuta li fiha kkwota ittra datata xahar wara.  Aħna dak biss qed ngħidu.

L-AVUKAT ARTHUR AZZOPARDI:  Jekk kienet fil-file!  

THE CHAIR:  Seta’ kien hemm oħra?

ONOR. OWEN BONNICI:  L-ittra mmarkata 118B mhijiex iffirmata minn Dr. Zammit Dimech, għalkemm il-letterhead hija tad-ditta tiegħu.  Jiġifieri ċert li l-ittra kienet din mhux xi ittra oħra?  
L-AVUKAT ARTHUR AZZOPARDI:  Ministru, hawnhekk hawn żewġ dokumenti li huma mmarkati 118A u 118B.  Il-118A għandha data partikolari u l-118B għandha data differenti. 

ONOR. OWEN BONNICI:  Issa li qed ngħid jien huwa li fl-affidavit tiegħu, is-Sur Camilleri qed jirriferi għal ittra ta’ Dr. Zammit Dimech.  Issa din l-ittra għalkemm iġġib il-letterhead tiegħu, mhijiex iffirmata minnu.

IS-SUR CARMEL CAMILLERI:  Jien rajt il-letterhead u mxejt magħha.  

THE CHAIR:  Weħel Dr. Zammit Dimech meta lanqas kien hu!  Imma jien ma naħsibx li l-punt hu min kien l-avukat.

ONOR. OWEN BONNICI:  Ippermettuli ftit.  Id-dokument 118A li hemm riferenza għalih, hija din li għandi f’idejja?  

L-AVUKAT ARTHUR AZZOPARDI:  Il-118A u l-118B  huma dawk.  

ONOR. OWEN BONNICI:  U hemmhekk hemm miktub 118A u 118B.  

L-AVUKAT ARTHUR AZZOPARDI:  Eżatt.

IS-SUR CARMEL CAMILLERI:  Meta jien ktibt il-Minuta, dik l-ittra kienet diġà fil-file.

ONOR. OWEN BONNICI:  Allura d-data ta’ din l-ittra hija ħażina.  

IS-SUR CARMEL CAMILLERI:  Imma meta wieġeb Dr. Falzon, id-data kienet 11 ta’ Awwissu, jiġifieri wara.  Allura s-sekwenza tal-Minuta tiegħi u t-tweġiba ta’ Dr. Falzon tagħmel sens.  

THE CHAIR:  Ma jimpurtax.  Naħseb li qed nintilfu ftit fuq punt li mhuwiex daqstant fundamentali.  Il-punt hu li inti, Sur Camilleri, ħassejt li kellek tagħmel dik il-Minuta.  Tagħmel ukoll riferenza kemm-il darba li kieku l-affarijiet saru iktar bil-mod, forsi lanqas żbalji ta’ fejn kienet tkun il-korrispondenza fil-file ma kien ikun hemm għax l-affarijiet kienu jsiru b’mod iktar korrett.  Jien qed nifhem li int kont tħoss li huwa tajjeb kieku l-Gvern xtara kwart tal-proprjetà u allura għamilt il-Minuta abbażi ta’ dak, però għamiltha in konjitu li għad irid jaraha d-Direttur Ġenerali u l-Ministru li jridu jikkonfermawlek, jew jgħidulek, jew jordnawlek – f’dan il-każ jidher li l-Ministru ta d-direzzjoni – biex jibda l-proċess biex isiru l-valutazzjonijiet.  

ONOR. OWEN BONNICI:  Hawnhekk hawn miktub mill-Onor. Falzon “proceed to prepare the required valuation.  Please follow stipulated policies and regulations”.  Jiġifieri tikkonferma li l-Ministru – f’dan il-każ Dr. Falzon – qallek hekk. 

THE CHAIR:  Tista’ tispjegalna ftit kif normalment isir il-proċess ta’ stimi?  

IS-SUR CARMEL CAMILLERI:  L-ewwel nett, fl-ittra tiegħu kien qal li hu ried jibdel ma’ proprjetajiet agrikoli li kienu mikrijin għandu.  L-ewwel li għamilna kien li qbadna l-proprjetajiet li kien indikalna u bgħatthom lill-iskrivan li jieħu ħsieb l-istimi biex inġibu stimi tagħhom, però wara bdew jinqalgħu proprjetajiet oħrjan; inqalgħet ta’ Baħar iċ-Ċagħaq li ma kenitx mikrija lilu u li ma kienx semmiha fil-bidu, u nqala’ l-ħanut ta’ Tas-Sliema.  Fuq ta’ Baħar iċ-Ċagħaq, Clint Scerri kien ġabli site plan u qalli biex inġibu stima tagħha ħalli naraw tistax tidħol fiha, u jien għedtlu li se nġibu stima.  Kulma kien tani fil-bidu kienet biss site plan u jien staqsejtu minn fejn kien ġabha.  Hu qalli li kien  tahielu Marco u ried li nagħmlu stima tagħha.  Fil-fatt, għall-bidu lanqas file ma kellna miftuħ għaliha u jien ftaħtilha file għax ma kontx se nibagħtha għall-istima b’biċċa pjanta biss u lill-perit ngħidlu jagħmel stima fuqha.  Kien hemm ukoll ta’ Tas-Sliema, u rrid ngħid li fuq din ma kienx għaġġilni bħalma għaġġilni fuq il-proprjetajiet l-oħrajn.  Jien kont għamiltlu Minuta u għedtlu biex jgħaddiha lill-perit tad-Dipartiment biex jagħmlilna stima ta’ dik il-proprjetà.  L-iskrivan kien għaddiha lill-Perit Godfrey Vella Bonello biex jagħmlilna stima hu.  Fil-file ma kienx għad hemm il-pjanta uffiċjali tad-dipartiment u status report biex il-perit, abbażi tiegħu, jagħmel l-istima.  Meta waslet għand il-perit – din ma niżżilthiex fl-affidavit għax meta ktibtu kont għadni ma nafx dawn l-affarijiet li se ngħid issa; sirt nafhom meta wara kont qed nitkellem ma’ xi ħadd u qalli “isma’, l-affarijiet kienu “hekk”, “hekk” u “hekk”” –...  L-iskrivan kien għaddiha lid-draftsman biex imur on site ikejjel u jagħmel status report.  Kif Clint sar jaf li marret għand dan id-draftsman, kien mar flimkien ma’ Marco Gaffarena għandu u qalu biex imexxihielu, kif kien jagħmel is-soltu.  Id-draftsman qallu li ma kellux karozza biex imur jagħmel l-inspection u l-pjanta u hu qallu li fil-kas kien iwasslu Marco.  Fil-fatt, wasslu Marco on site biex ikejjel u jagħmel il-pjanta u jagħmel status report.  Malli kienu lesti l-pjanta u l-istatus report, minflok għaddihom lill-Perit Vella Bonello, għax dan jaħdem bir-reduced hours u forsi jdum ftit iżjed biex jagħmlilna stima għax ma jkunx hemm full-time, ħa l-file lill-perit li jaħdem hemmhekk full-time, u ġennen lilu biex jagħmillu l-istima malajr.  

THE CHAIR:  Jidher li l-Awditur Ġenerali ma kienx konsapevoli ta’ dan it-tip  ta’ involviment daqshekk dirett ta’ Clint Scerri.  Inti qed timplika wkoll li dan Clint Scerri mhux sempliċement kien qiegħed jagħfas u jsus wara n-nies imma kien qed jinvolvi ruħu direttament u jmur ikellem lid-draftsman u lill-periti.  Ma tinkwetakx din, meta dawn riedu jsiru valutazzjonijiet li fuqhom…?  

IS-SUR CARMEL CAMILLERI:  Jien ma kontx naf li mar ikellhom. 

L-AVUKAT ARTHUR AZZOPARDI:  Mr Chairman, din l-informazzjoni waslet għandna riċenti ħafna.

THE CHAIR:  Jiġifieri sirt taf wara.  Forsi nistaqsi ftit lill-Awditur Ġenerali jekk kellhomx informazzjoni li dan l-uffiċjal mill-Ministeru tal-Onor. Falzon kien qed imur idur anke għand id-draftsmen u għand il-periti.  

IS-SUR CHARLES DEGUARA:  Fl-istadju meta għamilna l-interrogazzjonijiet tagħna qabel ktibna r-rapport, mhux daqshekk.  

THE CHAIR:  Jiġifieri din l-informazzjoni ma kenitx ħarġet.  U ċ-ċittadin normali mdorri jiġi servut b’dan il-mod, jiġifieri jgħidlek “ħa nwasslek jien” u “agħmilli l-istima”?  
IS-SUR CARMEL CAMILLERI:  Biex inkunu fair ġieli d-draftsmen ma jkollhomx transport u n-nies li jkollhom bżonn xi pjanta jwassluhom huma.  

THE CHAIR:  Biex juruhom fejn hu l-post.  

IS-SUR CARMEL CAMILLERI:  Biex juruhom il-post jew għax ma jkunx hemm transport tad-Dipartiment.  

THE CHAIR:  Imma jkellmu wkoll lill-perit fuq il-valutazzjoni u jagħżlu wkoll liema perit iridu?  

IS-SUR CARMEL CAMILLERI:  Le, dażgur li le!  

THE CHAIR:  Inti kellek xi feedback mill-periti nnifishom dwar dan il-proċess?  Fir-rapport tal-Awditur Ġenerali jsiru ċerti domandi dwar il-valutazzjonijiet innifishom fejn jistaqsu dwar ċerti assumptions li ttieħdu, jekk kellhiex tittieħed freehold, jew jekk kellhiex tittieħed…?  Inti kont tagħti xi direzzjonijiet lill-periti jekk dik l-art tiġix valutata freehold jew le?  Kien hemm każ minnhom fejn kien hemm proprjetà li hija mibnija.  Int kont tajt xi direzzjoni jekk din kellhiex tiġi inkluża jew le?  

IS-SUR CARMEL CAMILLERI:  Le, aħna lill-periti nagħtuhom status report u nagħtuhom l-informazzjoni li jitolbuna, u nitolbuhom jagħmlu stima.  Il-periti huma nies professjonisti u quddiem il-liġi huma responsabbli għall-istimi li jagħmlu, u ngħid għalija personali, qatt ma ndħalt lill-periti kif jagħmlu stima.  

THE CHAIR:  Però mir-rapport tal-Awditur Ġenerali ħareġ li numru ta’ periti għamlu ċerti stimi b’assumptions li ġew mogħtija lilhom li huma ma vverifikawx.  Kien hemm mhux darba jew tnejn kummenti f’dan ir-rigward fir-rapport.  Dawn l-assumptions min tahom lill-periti?  

ONOR. OWEN BONNICI:  Skużani ftit, Mr Chairman.  Qed nitkellmu fuq periti, jiġifieri allaħares…  

THE CHAIR:  Ma nafx jistax jgħini l-Awditur Ġenerali.  Jien rajt fir-rapport fejn kien hemm riferenza li huma ħadu direzzjoni u kien hemm mument fejn huma kkwotaw li d-direzzjoni ġiet mingħand is-Sur Camilleri.    

ONOR. OWEN BONNICI:  Sur Camilleri, li qed jgħid iċ-Chairman hu li l-periti, f’ċerti affarijiet, m’għamlux dak li kellhom jagħmlu għax qagħdu fuq li għedtilhom inti. 

THE CHAIR:  Le, m’għedtx hekk.  Jien għedt li ngħataw direzzjoni fuq jekk il-proprjetà hijiex freehold jew b’kirja u huma ma vverifikawx din l-informazzjoni imma assumewha. U kien hemm drabi fejn proprju tissemma inti, Sur Camilleri. 

ONOR. OWEN BONNICI:  Jiġifieri ħadu direzzjoni mingħand is-Sur Camilleri.  

THE CHAIR:  Hekk qed jgħidu.  

ONOR. OWEN BONNICI:  Sur Camilleri, qed ngħidlek biex toqgħod attent; għandek l-avukat ħdejk jassistik.  L-Onor. Fenech qed jistaqsik jekk huwiex veru li l-periti tal-Land Department ma verifikawx ċerti affarijiet, pereżempju jekk huwiex freehold jew le, għax qagħdu fuqek.  Biex inkun onest, jien din ma rajthiex, forsi jkun jista’ jgħidilna ftit l-Awditur. 

THE CHAIR:  Is-Sur Mercieca.  

IS-SUR KEITH MERCIECA:  Is-Sur Camilleri ma jidhirlix li ta’ direzzjoni ta’ dak it-tip.  Forsi r-riferenza li qed tagħmel għaliha inti, Mr Chairman, hija dwar il-valuation ta’ 36 Old Mint Street innifisha fejn qamet kwestjoni dwar jekk il-post huwiex freehold jew le.  Il-perit li tqabbad mill-GPD baqa’ jsostni li l-post effettivament jista’ jitqies freehold, allavolja l-Gvern kien għad għandu sal-2028 guarantee li jista’ jibqa’ jokkupa l-post.  

THE CHAIR:  Fil-fatt fir-rapport qed jingħad “the consultant architect specifically assumed not”, jiġifieri ma ċċekkjax.  

IS-SUR KEITH MERCIECA:  Hekk hu.  Fil-fatt, l-assistent direttur responsabbli mill-kuntratti fil-GPD kienet qajmet il-punt mal-perit li tqabbad mill-GPD u qaltlu biex joqgħod attent għax dawn kellhom sal-2028.  Qajjem ukoll il-punt il-Commissioner of Land però dan baqa’ jsostni li ma tagħmilx differenza, imma s-Sur Camilleri ma kellu x’jaqsam xejn ma’ din l-affari.  

THE CHAIR:  Ħalli naqra ftit mir-rapport:  

“When the NAO queried why the valuation was to exclude structures, the Principal Officer GPD indicated that these were the instructions provided by the DEM. Elaborating in this respect, the DEM indicated that the structures built on this land were illegally constructed and did not have the required planning permits, hence the instructions issued to exclude structures from the property’s valuation.”. 

Jiġifieri hawnhekk deher li tajt xi forma ta’ direzzjoni lill-perit.  

IS-SUR CARMEL CAMILLERI:  Imma f’dak il-każ biss għax peress li fil-file rajt li kien hemm bini u li dan il-bini kellu enforcement order fuqu min-naħa tal-Malta Environment and Planning Authority (MEPA), ma setax jingħata valur minħabba l-fatt li huwa illegali u allura jkun irid iwaqqgħu.  

THE CHAIR:  Jista’ jiġi sanctioned.  Din il-persuna kellha pompa tal-petrol f’outside development zone (ODZ) li ġiet sanctioned!  (Interruzzjonijiet)  Le, fi żmienna ħareġ il-permess għal sular wieħed, imbagħad ġie sanctioned it-tieni sular.  

ONOR. OWEN BONNICI:  Mela ħareġ!  Fl-aħħar ammetta!  

THE CHAIR:  Imma ġieli ġew sanctioned proprjetajiet f’ODZ.  

ONOR. OWEN BONNICI:  Dażgur li ġieli ġew.  

THE CHAIR:  Jiġifieri l-valur mhux bilfors neċessarjament kellu jkun zero.  

IS-SUR CARMEL CAMILLERI:  Imma dak kellu enforcememnt order fuqu, jiġifieri suppost…  

THE CHAIR:  Dawn l-aspetti ta’ kif għandhom jiġu kkunsidrati l-valutazzjonijiet kien jiddiskutihom miegħek Clint Scerri? 

IS-SUR CARMEL CAMILLERI:  Le.  

ONOR. OWEN BONNNICI:  Sur Camilleri, dan Clint Scerri kemm għandu żmien?  

IS-SUR CARMEL CAMILLERI:  Xi 24 sena.  

ONOR. OWEN BONNICI:  Jiġifieri ġuvnott.  

THE CHAIR:  Intom temmnu fiż-żgħar.  Issa toqgħodx tgħid li għax għandu 24 sena għax anke diretturi ta’ 18-il sena għamiltu f’bordijiet!

ONOR. OWEN BONNICI:  Mela!

THE CHAIR:  Jiġifieri temmnu fiż-żgħar.  

ONOR. OWEN BONNICI:  Dawn il-periti li qegħdin insemmu huma periti impjegati mal-Land Department u jitqabbdu bħala konsulenti?  Agħllimni għax ma nafx.  Kif taħdem is-sistema?  

IS-SUR CARMEL CAMILLERI:  L-istimi saru kollha minn Dr. Joseph Henry Spiteri li huwa konsulent tad-dipartiment, ma jaħdimx full-time.  

ONOR. OWEN BONNICI:  Mhux impjegat.  

IS-SUR CARMEL CAMILLERI:  Le, mhux impjegat.  Jgħallem l-università.

ONOR. OWEN BONNICI:  U dan Dr. Spiteri – qed nassumi li għandu xi Ph.D. –  kemm ilu perit bejn wieħed u ieħor?   

IS-SUR CARMEL CAMILLERI:  Ma nafx, imma naħseb ilu għax xi tampari fl-età.  

ONOR. OWEN BONNICI:  Ma nafx inti kemm għandek żmien.  

IS-SUR CARMEL CAMILLERI:  56 sena.  

ONOR. OWEN BONNICI:  Jiġifieri dan perit ta’ esperjenza, jgħallem l-università u ma jaħdimx hemmhekk disentu imma jagħti servizz.  Qed nifhem sew?  

IS-SUR CARMEL CAMILLERI:  Iva.  

ONOR. OWEN BONNICI  Milli taf inti – fejn ma tafx għidli li ma tafx – is-Sur Scerri kien jiltaqa’ ma’ dan il-Perit Spiteri  biex jagħmlu l-evaluations?  

IS-SUR CARMEL CAMILLERI:  Ma nafx.  

ONOR. OWEN BONNICI:  Ġieli rajthom jitkellmu s-Sur Scerri u l-Perit Spiteri fil-Land Department?  

IS-SUR CARMEL CAMILLERI:  Ġieli rajthom jitkellmu imma ma nkunx naf fuq xiex ikunu qed jitkellmu.  Jista’ jkun li jkun qed jistaqsih fuq il-familja; ma nkunx naf.  

ONOR. OWEN BONNICI:  Jiġifieri ġieli kien jiġi l-Perit Spiteri hemmhekk.  

IS-SUR CARMEL CAMILLERI:  Iva, kien jiġi.  

THE CHAIR:  U ġieli rajtu jkellem lil Clint Scerri.  

ONOR. OWEN BONNICI:  Meta l-Perit Spiteri għamel il-valuations...  Għax hawnhekk l-imbekkata li qed tingħata hija li dan Clint Scerri kien jaqbad lil kulħadd miċ-ċinga u jgħidlu “agħmel hekk” u huma jagħmlu “hekk”.   Jien ma nafx għax ma kontx hemm; inti trid tgħidilna.  Minn dak li taf inti u mill-fehma studjata tiegħek, il-Perit Spiteri kif wasal għall-valutazzjonijiet?  

IS-SUR CARMEL CAMILLERI:  Safejn naf jien, il-Perit Spiteri kien imur inspection u jara, jiġifieri ma jagħmilhomx bl-amment.  Kull meta kont inkellem lill-periti, jien kont nagħmilha as a must li mhux jaqbdu u jagħmlu stima imma jmorru fuq il-post u jieħdu inkonsiderazzjoni l-factors kollha li jista’ jkollhom effett fuq il-valutazzjoni.  Meta aħna nitolbu valutazzjoni lill-periti, mhux just jgħidulna li tiswa €1 u daqshekk, imma konna nkunu rridu li jagħtuna rapport żgħir fuq kif waslu għall-valutazzjoni tagħhom u kienu jagħmluhielna.  

ONOR. OWEN BONNICI:  U f’dan il-każ saret ukoll?  

IS-SUR CARMEL CAMILLERI:  Iva.  

ONOR. OWEN BONNICI:  U inti rajtu dan ir-rapport?  

IS-SUR CARMEL CAMILLERI:  Iva, tajtu daqqa t’għajn u qiegħed fil-file wkoll.  

ONOR. OWEN BONNICI:  U teżisti sistema ta’ checks and balances?  Jiġifieri jekk jiena perit – m’iniex qed ngħid għall-Perit Spiteri għax jekk narah barra lanqas nagħrfu – u għamilt xi ħaġa li ma kellix nagħmel, id-Dipartiment kif se jiċċekkja li l-affarijiet saru sew?  

IS-SUR CARMEL CAMILLERI  Le, ma jeżistux.  

THE CHAIR:  Korrett li ngħid li ġieli ntalbu valutazzjonijiet oħrajn meta kien hemm dubju?  

IS-SUR CARMEL CAMILLERI:  Iva, ġieli ntalbu.  

THE CHAIR:  Jiġifieri jekk id-Dipartiment jara li l-valutazzjoni hija għoja wisq, jistaqsi għal valutazzjoni oħra.  

ONOR. OWEN BONNICI:  U d-dubju min iqajmu?  
 
THE CHAIR:  Jew hu, jew id-Direttur Ġenerali, jew is-Segretarju Parlamentari.  Fi żmieni jien mhux l-ewwel darba li tlabt valutazzjonijiet addizzjonali.  

ONOR. OWEN BONNICI:  Jiġifieri hemm tlieta min-nies li setgħu talbu għal valutazzjoni oħra, però at the same time…  

IS-SUR CARMEL CAMILLERI:  Fil-fatt, erbgħa:  jiena, id-Direttur Ġenerali, il-Kummissarju tal-Artijiet u s-Segretarju Parlamentari.  

ONOR. OWEN BONNICI:  Però at the same time, wieħed irid japprezza li dan huwa parir ta’ espert tekniku għax huwa perit li anke għandu Ph.D. u dawn l-affarijiet kollha.  

IS-SUR CARMEL CAMILLERI:  Dan perit li anke jgħallem lill-periti jagħmlu l-istimi fl-università, allura se mmerih jiena?!  

ONOR. OWEN BONNICI:  Aħseb u ara politiku kemm jista’ jmerih!  

THE CHAIR:  Ma naqbilx.  Jien mhux l-ewwel darba li ġew valutazzjonijiet quddiemi, rajthom għoljin u tlabt parir ieħor għax ħassejt li għandi jkolli parir ieħor qabel nimxi fuq valutazzjoni waħda.  Ma saritx darba biss u naf ukoll li kienet issir anke mid-Dipartiment, mhux neċessarjament mill-ministru.  

ONOR. OWEN BONNICI:  Qed nitkellem inġenerali.  

THE CHAIR:  Iva, anke jien qed ngħid inġenerali. Jiġifieri ma kienx ikun straordinarju kieku ntalbet valutazzjoni oħra.  

ONOR. OWEN BONNICI:  Qed nifhem sew li l-Perit Spiteri kien ilu żmien sew jagħti servizz lid-Dipartiment, jiġifieri mhux xi sentejn jew tlieta biss?  

IS-SUR CARMEL CAMILLERI:  Iva.  Naħseb li dak iż-żmien kien ilu xi erbgħa jew ħames snin.  Jekk niftakar sew kien ilu miż-żmien meta d-Direttur Ġenerali kien is-Sur Alfred Bezzina.  

THE CHAIR:  Jiġifieri inti qed tgħid li l-istimi aċċettajthom kif kienu u m’analizzajthomx biex tara jekk mill-esperjenza tiegħek kenux konformi.  

IS-SUR CARMEL CAMILLERI:  Kważi lanqas kelli ċans għax ġie Clint Scerri flimkien mas-Sur Gaffarena u qalli:  Ara, dawn l-istimi, agħmilli l-Minuta ħalli ntellagħha miegħi ħalli jagħtu l-approvazzjoni biex issir l-exchange.  
THE CHAIR:  Jien nifhem li bħala direttur ġenerali jagħmel sens li tarahom l-istimi.  

IS-SUR CARMEL CAMILLERI:  Jien ma kontx direttur ġenerali.  

THE CHAIR:  Skużani, direttur responsabbli mill-estate management.  

IS-SUR CARMEL CAMILLERI:  Tajthom daqqa t’għajn.  

THE CHAIR:  U tagħmel ir-rapport biex ikun jista’ jgħaddi għat-tieni livell.  Mela d-Direttur Ġenerali se jgħid li inti rajt il-valutazzjonijiet u l-Ministru se jgħid li d-Direttur Ġenerali analizzahom.  Imma jekk il-proċess kollu huwa mmexxi minn Clint Scerri li jgħidlek:  Dawn huma l-valutazzjonijiet, ejja ħa mmexxu...  Probabbilment kien mar ukoll għand id-Direttur Ġenerali u qallu biex imexxi, u s-Segretarju Parlamentari ffirma.  Min hu l-Ministru?  Clint Scerri?  

ONOR. OWEN BONNICI:  Imma hawnhekk qed tagħmel rumanz.  Id-domanda mhux hekk trid tkun.  

THE CHAIR:  Mela agħmilhielu inti d-domanda!  

ONOR. OWEN BONNICI:  Sur Camilleri, taf jekk b’xi mod il-valutazzjonijiet ġewx iddettati lill-Perit Spiteri minn xi ħadd?  

IS-SUR CARMEL CAMILLERI:  Le, dażgur li ma nafx.  

ONOR. OWEN BONNICI:  Daqshekk; dik hi d-domanda.  

THE CHAIR:  Id-domanda hija sempliċi:  Fil-proċess normali, inti tħares lejn il-valutazzjoni – u safejn naf jien lis-Sur Scerri għedtlu li l-affarijiet għandhom isiru iktar bil-mod biex isiru b’mod korrett u sew – biex tkun tista’ tagħmel evalwazzjoni tal-istimi biex mhux sempliċement ikunu fil-file.  Qed nikkonkludi tajjeb?  

IS-SUR CARMEL CAMILLERI:  Meta ma taħdimx daqshekk bil-għaġġla jkollok iktar ċans...  

THE CHAIR:  Huwa fl-interess tal-poplu li l-proċess jimxi b’korrettezza u b’kalma biex ma jsirux  żbalji.  

ONOR. OWEN BONNICI:  Imma inti f’xi mument għedt lil xi ħadd li trid tiċċekkja l-affarijiet sewwa u qallek li ma tistax?  

IS-SUR CARMEL CAMILLERI:  Le, ma qallix hekk.  

ONOR. OWEN BONNICI:  Jien qed nifhem li kien hemm nies qed jgħaġġluk – dik fhimniha u naħseb li fehma kulħadd – imma at some point, kien hemm xi ħadd li għedtlu li trid terġa’ tagħmel evaluation u ma ħallikx?  

IS-SUR CARMEL CAMILLERI:  Le.  

THE CHAIR:  L-Onor. Charles Mangion.  

ONOR. CHARLES MANGION:  Dħalt ftit tard għal-laqgħa u niskuża ruħi.  Jekk qed nifhem sew, id-Dipartiment għandu ċerti kriterji meta jagħmel dawn il-evalwazzjonijiet.  Id-direttur u l-uffiċjali in charge dejjem iqabbdu perit jew periti biex jagħmlu l-istima.  Hemm xi kriterji li żviluppaw matul iż-żmien li fuqhom isiru l-valuations, jew id-Dipartiment iħalli fid-diskrezzjoni tal-perit?  

IS-SUR CARMEL CAMILLERI:   F’każ ta’ esproprju l-periti jafu l-liġi tal-esproprju xi tgħid għax meta jkunu tqabbdu l-ewwel darba jkunu ġew briefed.  Aħna li ngħidulhom hu li l-valuation tkun trid issir għall-esproprju u trid tkun in line ma’ Chapter 88 li hija l-Acquisition  Ordinance.  

ONOR. CHARLES MANGION:  Jiġifieri tħallu fid-diskrezzjoni tal-perit.  

IS-SUR CARMEL CAMILLERI:  Iva.

ONOR. CHARLES MANGION:  Fil-każ tal-Perit Spiteri, kemm kien ilu mad-Dipartiment?  

IS-SUR CARMEL CAMILLERI:  Xi erba’ jew ħames snin.  

ONOR. CHARLES MANGION:  Matul dan il-perjodu għamel xi stimi oħrajn barra din?  

IS-SUR CARMEL CAMILLERI:  Għamel ħafna.  

ONOR. CHARLES MANGION:  Minn dawn il-ħafna tiftakar jekk kienx hemm każijiet fejn għedtulu li se titolbu revaluation fuq dak li kien għamel?  

IS-SUR CARMEL CAMILLERI:  M’iniex se neskludi, imma jien ma nafx bihom.  

ONOR. CHARLES MANGION:  Imma kieku kienu frekwenti naħseb  li kont tkun taf.  Kieku, pereżempju, kellu ħamsa minn għaxra, kont tkun taf? 

IS-SUR CARMEL CAMILLERI:  Probabbilment kienu jgħidulna biex ma ngħidux lilu għax mhux qed jagħmlilna stimi tajbin.  

ONOR. CHARLES MANGION:  Mela fl-opinjoni tiegħek, abbażi tal-history tad-Dipartiment – li tafu inti u aħna ma nafuhx eżatt – il-konklużjoni tiegħek kienet li l-istima kienet ibbażata fuq fatti u kriterji aċċettabbli.  

IS-SUR CARMEL CAMILLERI:  Jien hekk ħadtha għax kieku ma kienx hekk, kont nagħmel id-domandi jew kont ngħid li hija ħażina.  

THE CHAIR:  Jidher li kien hemm mumenti fejn Clint Scerri ddeċieda liema perit għandu jintuża.  

IS-SUR CARMEL CAMILLERI:  F’ta’ Tas-Sliema biss.  

THE CHAIR:  Iddeċieda li ma jkunx Vella Bonello u minflok mar fuq perit ieħor.  

ONOR. JOE FARRUGIA:  Kien hemm xi raġuni għalfejn l-istima m’għamilhiex l-istess perit?  

IS-SUR  CARMEL CAMILLERI:  Il-Perit Spiteri kien pjuttost ma jdumx biex jagħtina l-istimi, u meta Clint qalli li dawk irridu ngħaġġluhom, lill-iskrivan kont għedtlu biex nagħtuhom lill-Perit Spiteri għax ma kienx idum biex iġibhomlna, jekk kien qed jgħidli li huma mgħaġġlin.  Però f’din ta’ Tas-Sliema ma kienx juża l-istess pressjoni u fil-Minuta kien kont għedtlu biex jgħaddiha lill-perit tad-Dipartiment biex jagħmlilna stima.  Għalija, meta għedtlu hekk, seta’ għaddiha lill-Perit Spiteri u seta’ għaddiha lil kwalunkwe perit ieħor, ma kenitx se tagħmel differenza.  Fil-fatt, hu kien għaddiha lill-Perit Vella Bonello, u meta nduna li għaddejniha lill-Perit Vella Bonello, li peress li jaħdem bir-reduced hours idum ftit iżjed mill-periti l-oħrajn ma jagħtina stima, ħa r-riedni f’idejh.  Jien ma kontx naf li wara li sar l-istatus report u kollox m’għaddihiex lura lill-Perit Vella Bonello biex jagħmel l-istima u minflok mar għand perit ieħor u qallu biex jagħmilha hu.  (Interruzzjonijiet)  Hu assuma li l-Perit Vella Bonello…  

ONOR. OWEN BONNICI:  ...se jgħaġġel daqs l-ieħor.  

IS-SUR CARMEL CAMILLERI:  Le, hu assuma li se jdum ftit aktar għax jaħdem bir-reduced hours.  Hu rraġuna bil-mod li qal li jekk hu ma jkunx hemm il-ħin kollu, allura jekk periti oħrajn idumu siegħa biex jagħmlu biċċa xogħol, dak se jdum sagħtejn.  

THE CHAIR:  Jiġifieri qed ngħidu li l-proċedura hija li huwa normali li l-uffiċjali fil-kostitwenza tal-ministri jduru lil kull uffiċjal li hemm f’dipartiment u jgħidulu:  Qabbad lil “dak” u lill-“ieħor” għax “dak” aħjar minn “dak” u aħjar mill-“ieħor”.  Qed niftiehmu li hekk hu tajjeb?  

IS-SUR CARMEL CAMILLERI:  Mhux tajjeb, imma jien ma kontx naf li għamel hekk.  

THE CHAIR:  Imma hekk kien qed isir.  

IS-SUR CARMEL CAMILLERI:  Mid-dehra.  

ONOR. JOE FARRUGIA:  Sur Camilleri, l-ewwel għedt li ġieli rajt lil Clint Scerri jitkellem mal-perit.  Gaffarena kien ikun miegħu?  

IS-SUR CARMEL CAMILLERI:  Le, ma naħsibx.  

ONOR. JOE FARRUGIA:  Mhux ma taħsibx; iva jew le.  

IS-SUR CARMEL CAMILLERI:  Le.  Billi kien ikun qed ikellmu ma nafx x’kien ikun qed jgħidlu.  

ONOR. JOE FARRUGIA:  Ftit aktar qabel għedt hekk ukoll imma semmejt bniedem wieħed.  Waħdu kien ikun ikellem lill-perit jew kien ikun hemm Marco miegħu?  Jekk qed tgħid li Marco kien jinżel hemm isfel…  

IS-SUR CARMEL CAMILLERI:  Meta Clint kien ikun hemm, lil kulħadd kien ikellem, jiġifieri mhux lil dan il-perit biss.  

ONOR. JOE FARRUGIA:  Jiena għal Marco qed ngħidlek.  

IS-SUR CARMEL CAMILLERI:  Ma naħsibx li qatt rajt lil Marco jkellem lill-perit.  

THE CHAIR:  Dwar il-proprjetajiet li kellhom jiġu mparta, fil-proċess inti ssemmi l-preokkupazzjoni tiegħek li skoprejt li Gaffarena kien jaf bil-valutazzjonijiet.  Lil Gaffarena inti kont tajtu l-valutazzjonijiet?  

IS-SUR CARMEL CAMILLERI:  Le, lanqas qatt.  Ma tarax!  Jien qatt u qatt ma tajt informazzjoni tad-Dipartiment lil ħadd.  

THE CHAIR:  Għaliex huwa importanti li terzi ma jkollhomx tali informazzjoni?  

IS-SUR CARMEL CAMILLERI:  Għax hija informazzjoni klassifikata; hija informazzjoni tad-Dipartiment.  Jien żgur li ma tajt xejn lil ħadd.  

THE CHAIR:  Imma dan kien jaf.  

IS-SUR CARMEL CAMILLERI:  Iva, kien jaf.  

THE CHAIR:  U kien qallek min qallu?  

IS-SUR CARMEL CAMILLERI:  Le.  

THE CHAIR:  U Clint lilek qallek…  

IS-SUR CARMEL CAMILLERI:  Clint kien jaf.  

THE CHAIR:  Clint kien jaf bil-valutazzjonijiet kollha.

IS-SUR CARMEL CAMILLERI:  Naturalment.

THE CHAIR:   U allura kien jiġi miegħu, u int kont qed tassumi li kien qed jgħarrfu.  Dwar il-lista ta’ liema kienu l-proprjetajiet li kellhom isiru fit-tpartita, ir-rapport jindika li inti għamilt l-għażla.  Inti għamiltha l-għażla fil-fatt?  

IS-SUR CARMEL CAMILLERI:  Dażgur li le!  L-ewwel nett, il-proprjetajiet kien hemm minnhom li kienu mikrijin lilu diġà u allura Marco Gaffarena kien jaf bihom; kien hemm waħda qiegħda Ta’ Kandja l-Imqabba li kienet okkupata minn zijuh u allura kien jaf biha, kien hemm il-ħanut ta’ Tas-Sliema li kien underlying proprjetà tiegħu u allura kien jaf bih ukoll, u fuq ta’ Baħar iċ-Ċagħaq kien ġabli site plan Clint u qalli li kien tahielu Marco.  Jien la qatt iddiskutejt proprjetà ma’ Marco u lanqas qatt ma ndikajtlu liema proprjetà jista’ jpartat; il-proprjetà kien jaf biha hu diġà minn qabel.  

THE CHAIR:  Allura Clint Scerri xi rwol kellu f’dan il-proċess tal-għażliet tal-proprjetà?  

IS-SUR CARMEL CAMILLERI:  Ma naħsibx li kellu rwol.  

THE CHAIR:  Allura s-Sur Gaffarena ġie u qalilkom:  Dawn huma, hekk trid issir il-permuta.  Jiġifieri ddeċieda hu?  

IS-SUR CARMEL CAMILLERI:  Le. Kien hemm minnhom li kienu mikrijin għandu allura…  
THE CHAIR:  Qed nifhem li kienu għandu b’xi mod, imma kien hemm mument fejn inqalgħet proprjetà u daħlet oħra… 

ONOR. CHARLES MANGION:  Mr Chairman, nistgħu niċċaraw dan il-punt?  Qed ngħidu li kien hemm erba’ proprjetajiet li tlieta minnhom kienu mikrija lilu.  Kienu b’encroachment?  X’titolu kellu, hu jew zijuh?  

IS-SUR CARMEL CAMILLERI:  Kellu qbiela.  

ONOR. CHARLES MANGION:  Tlieta kienu bi qbiela.  

IS-SUR CARMEL CAMILLERI:  Waħda minnhom ma kenitx mikrija.  

ONOR. CHARLES MANGION:  Ta’ Tas-Sliema.

THE CHAIR:  Kien qed jokkupaha llegalment zijuh.  

IS-SUR CARMEL CAMILLERI:  Kien qed jokkupaha zijuh.  

THE CHAIR:  Illegalment, biex inkunu ċari.  

IS-SUR CARMEL CAMILLERI:  Illegalment.  

ONOR. CHARLES MANGION:  Imma qatt ittieħdu proċeduri min-naħa tad-Dipartiment kontra zijuh?  

IS-SUR CARMEL CAMILLERI:  Le.  

ONOR. CHARLES MANGION:  Jiġifieri kien aċċettat.  

IS-SUR CARMEL CAMILLERI:  Ta’ zijuh fl-antik kienet mikrija lill-Pulizija għax qiegħda Ta’ Kandja ħdejn fejn hemm il-Pulizija.  

ONOR. CHARLES MANGION:  Imma fl-esperjenza tiegħek, Sur Camilleri, qatt kellkom każijiet fejn proprjetà li tkun mikrija lil xi ħadd, ikun hemm min jindika – ma jistax iġiegħlek – li jaċċettaha bħala parti mis-set off?  Qatt kellkom każijiet bħal dawn?  

IS-SUR CARMEL CAMILLERI:  Safejn naf jien, iva.  Il-Gvern jista’ jpartat proprjetà anke jekk tkun mikrija, però jpartatha bil-kundizzjonijiet li jeżistu.  

ONOR. CHARLES MANGION:  Imma qatt kien hemm każijiet, fl-esperjenza tiegħek, fejn xi ħadd kellu jieħu benefiċċju ta’ esproprjazzjoni, ikollu raba’ mqabbel lilu u jgħidlek li lest jieħu b’kumpens, freehold jew b’ċens perpetwu, dik ir-raba’?  

IS-SUR CARMEL CAMILLERI:  Safejn naf jien, iva.  

ONOR. CHARLES MANGION:  U meta kien ikollkom min jagħmlilkom dan is-suġġeriment kien ikollkom oġġezzjoni intom?  

IS-SUR CARMEL CAMILLERI:  Le.  

ONOR. CHARLES MANGION:  Jiġifieri ma kien hemm xejn li huwa rregolari f’dan il-proċess.  

IS-SUR CARMEL CAMILLERI:  Le. Dak li jkun jgħidilna li l-Gvern ikun ħadlu t-“tali” proprjetà, ikollu t-“tali” proprjetà mikrija… 

ONOR. CHARLES MANGION:  Għax naf li saret.  

THE CHAIR:  Dawn huma affarijiet li jiġru, però d-deċiżjoni finali fuq il-lista li mbagħad int ktibt il-Minuta fuqha bil-proposta ta’ kif kellha ssir...?  

IS-SUR CARMEL CAMILLERI:  Kien ġie Clint u qalli:  Dawn huma l-proprjetajiet, ma’ dawn irid ipartat, agħmilli l-Minuta ħalli ntellagħha miegħi.  Bħas-soltu kellu lil Marco miegħu, meta ġie jgħidli, u b’dik l-għaġġla tas-soltu.  Jien għedtlu:  Nagħmillek il-Minuta.  Però imbagħad kien hemmhekk fejn jiena ktibt “You may wish to direct the way forward”.  Jiġifieri jien qed ngħidlu:  Dan qed jitlob “hekk”, x’se nagħmlu?  

THE CHAIR:  Jiġifieri inti hemmhekk bdejt tħossok skomdu, jew kont ilek tħossok skomdu?  

IS-SUR CARMEL CAMILLERI:  Jiena mill-bidu ħassejtni skomdu.  

THE CHAIR:  Li kont qisek qed tiġi sfurzat biex tagħmel dan il-proċess.  

ONOR. OWEN BONNICI:  Imma għaliex ħassejtek skomdu?  Għax bdew jgħaġġluk, jew għax ma kontx temmen li l-Gvern għandu bżonn dik il-proprjetà?  

IS-SUR CARMEL CAMILLERI:  Le, għax bdew jgħaġġluni u bdejt ngħid li se nagħmlu xi froġa għax qed ngħaġġlu wisq.  

THE CHAIR:  Is-Sur Mercieca.  

IS-SUR KEITH MERCIECA:  Però hemm iktar implikazzjonijiet milli sempliċement il-face value ta’ dak li qed jgħid is-Sur Camilleri.  L-implikazzjoni perikoluża tal-fatt li s-Sur Scerri, u s-Sur Camilleri semma wkoll lis-Sur Gaffarena, kellhom il-lista tal-proprjetajiet u allura kienu jafu kemm jiswew dawk il-proprjetajiet – fil-fatt kien hemm proprjetà oħra li ma setgħetx tiġi nkluża għax inkella l-valur kien se jeċċedi l-ammont tal-kwart indiviż – hija li s-Sur Gaffarena kellu aċċess għal informazzjoni li mhux suppost kellu aċċess għaliha.  Is-Sur Gaffarena kellu jkollu aċċess għal dik l-informazzjoni meta toħroġ id-dikjarazzjoni tal-President, at which point il-fatt li se jsir esproprju becomes public knowledge.  Il-periklu jiżdied wisq iktar għax qed nitkellmu fuq undivided shares u allura l-istess esproprju jista’ jerġa’ jsir għal kwantu tal-undivided shares li hemm, li fil-verità sar.  Jiġifieri f’dan il-każ xejn ma kien normali.  Il-fatt li mar is-Sur Gaffarena mas-Sur Scerri quddiem is-Sur Camilleri u qallu “dawn huma l-proprjetajiet”, huwa concern kbir għall-NAO.  

THE CHAIR:  Sur Camilleri, fil-fatt l-NAO jagħmel akkuża – ma jsemmix lil Clint Scerri għax jidher li ma daħalx fl-istorja daqshekk fl-investigazzjoni tal-Awditur għalkemm qed jissemma hawnhekk fl-affidavit – li, fl-opinjoni tiegħi, hija akkuża serjissima, fil-konfront tiegħek u jgħid li kien hemm kollużjoni.  U l-kelma “kollużjoni” mhijiex kelma ħafifa għax din tfisser li n-nies qed jiftiehmu minn wara dahar dak li hu uffiċjali u l-proċess kien qed jiġi nfluwenzat biex jiffavorixxi lil xi ħadd, u dan ix-xi ħadd kien lil min kien qed isir it-tpartit.  Sur Awditur, qed niftehmu li qed isir dik l-akkuża?  

IS-SUR CHARLES DEGUARA:  Ejjew naraw meta daħal il-kunċett ta’ permuta, x’kien il-ħsieb warajh.  Il-Gvern għandu jagħti ammont konsiderevoli ta’ flus għall-esproprjazzjonijiet li saru fil-passat, u kienet ħarġet l-idea li l-Gvern jagħti proprjetà biex jiffranka ftit minn dak l-ammont.  Jiġifieri hawnhekk hawn daqsxejn ta’ grey area, u tajjeb xi darba forsi nittekiljawha sew.  Kważi kważi, meta persuna – almenu meta kont involut jien fil-GPD – tagħżel li tieħu proprjetà tkun qed tagħmillu pjaċir lill-Gvern għax ma tkunx qed tieħu cash.  Jien hekk nafha.  Imbagħad għandek l-issue ta’ jekk min għandu jieħu għax ġiet esproprjata proprjetà mingħandu, għandux jagħżel hu.  Għax jekk jien għandi nieħu “X” amount ta’ ewro mingħand il-Gvern, lanqas hu fair li l-Gvern jaqbad jagħtini proprjetà li ma tinteressanix, minn fuq li m’iniex qed nieħu cash.  Jiġifieri hawnhekk hawn issues li mhumiex daqshekk ċari.  

THE CHAIR:  Però hawnhekk ir-rapport qed jagħmel akkuża ċara.  Recommendation 9 li hemm f’paġna 10 tgħid hekk:  

“This office is of the opinion that this expropriation was instigated by Gaffarena…”, 

naħseb  li qed joħroġ ċar li hekk hu; ma naħsibx li llum hawn xi ħadd li għadu jiddubita dan il-fatt,  

“...yet readily facilitated by the PS OPM, DG GPD and DEM. It is the cooperation of these officials with Gaffarena, to the advantage of the latter, that the NAO deems tantamount to collusive action...”,

il-kelma “collusive” mhux jien ivvintajtha, imma qiegħda fir-rapport,

“...highly inappropriate and in clear breach of the fundamental principles of good governance, transparency and fairness.”.

Jiġifieri hawnhekk ma naħsibx li qed nitkellmu biss fuq li forsi stajna niċċaraw aħjar il-proċeduri, imma r-rapport qed jgħid li hawn kien hawn kollużjoni, li hija xi ħaġa serja.  

IS-SUR CHARLES DEGUARA:  Imma dan m’għandux x’jaqsam...  

THE CHAIR:  Mhux dik hi l-kwestjoni.  Il-kwestjoni hi li minn dak li qed jgħid is-Sur Camilleri ħareġ li l-proċess kollu mhux biss kien qed jiġi mbuttat minn Clint u Gaffarena li kienu qed imorru quddiemu – li naħseb hija xi ħaġa kompletament irregolari ta’ kif isiru l-affarijiet – u jgħidlu biex ifittex jagħtih il-file ħalli jmur bih għand il-Ministru, imma li anke l-proċess kienu qed jeħduh minn idejh, jagħżlu l-proprjetajiet huma, konxji ta’ x’inhuma l-valutazzjonijiet u allura jistgħu jdaħħlu “dik” u mhux l-“oħra”.  Dan kollu juri li l-proċess kien fundamentalment qed jitmexxa ħażin.  Dan hu x’qed jgħid ir-rapport.  

ONOR. CHARLES MANGION:  Mr Chairman, nixtieq nagħmel domanda.

THE CHAIR:  Ħalli nieħu ftit il-kumment tas-Sur Mercieca.

ONOR. CHARLES MANGION:  Imma nistgħu nagħmlu mistoqsijiet!

ONOR. OWEN BONNICI:  Ippermettili ftit, għax din ma kenitx domanda, imma kienet asserzjoni. 

THE CHAIR:  Asserzjoni ta’ x’jgħid ir-rapport.  

ONOR. OWEN BONNICI:  Imma jew se nagħmlu l-affarijiet sewwa, jew se nitkellmu...  Jien għadni kemm smajt lill-Awditur Ġenerali jgħid...  Biex nitfgħu kollox f’kuntest, jekk lili l-Gvern se jpartatli – qed nitkellem b’mod inġenerali mhux dwar dan il-każ – almenu nipproponi l-proprjetajiet għax jekk għandi nieħu, almenu għandi jkolli d-dritt li jekk nieħu proprjetà, nieħu dik il-proprjetà li rrid jien mhux xi proprjetà li qiegħda fuq żaqq il-Gvern li ma jridha ħadd.  

THE CHAIR:  Ħadd mhu qed jikkontesta dan.

ONOR. OWEN BONNICI:  Imma biex nitfgħu kollox f’kuntest.  Jekk xi ħadd ikollu informazzjoni li mhux suppost għandu, huwa ħażin, m’hemmx argument, imma d-domanda hawnhekk hija jekk bil-proprjetajiet li kiseb is-Sur Gaffarena spiċċax biex aġevola ruħu illeċitament.   Jiġifieri li wieħed jgħid li jixtieq “tali” proprjetà, b’mod ġenerali qed ngħidu li m’hemm xejn ħażin fiha, però li jkollok informazzjoni li mhux suppost qiegħda għandek, huwa ħażin.  Allura f’dan il-każ il-kollużjoni wasslet biex is-Sur Gaffarena....  Irrid nagħmilha ċara li qed nitkellem dwar dan il-punt biss biex ma jmurx dan li qed ngħid jittella’ xi xhieda fil-kawża li hemm għaddejja.  Dwar affarijiet oħrajn għandi xi ngħid, imma qed nitkellem biss fuq dan il-punt.

IS-SUR KEITH MERCIECA:  Li qed jgħid l-Awditur Ġenerali huwa korrett, però huwa korrett kieku l-affarijiet imxew bil-proċess kif suppost.   Jiġifieri kieku s-Sur Gaffarena sar jaf bil-valur wara d-dikjarazzjoni tal-President, allura kollox kien ikun regolari kif kien qed jgħid l-Awditur Ġenerali, però f’dan il-każ huwa ċar – u għandna l-evidenza u ppreżentajniha fir-rapport – li s-Sur Gaffarena kien jaf ferm qabel id-dikjarazzjoni.  U jekk tkun taf ferm qabel, tista’ tapprofitta ruħek billi tixtri x-shares l-oħrajn bl-irħis, għax taf li se tbigħhom lill-Gvern bl-għoli, b’€822,000. Jiġifieri jekk inti qed tixtrihom b’inqas minn €822,000 tkun qed tagħmel profitt għax inti għandek aċċess għal informazzjoni li l-owners l-oħrajn m’għandhomx għax kont taf b’dan qabel ħarġet id-declaration tal-President.   Dak kien il-punt tas-Sur Deguara.

THE CHAIR:   Fil-fatt kien ħareġ fir-rapport li x-xiri tax-shares l-oħrajn kien sar ftit ġranet wara li ġiet konkluża...

IS-SUR CARMEL CAMILLERI:  Xi ħaġa li jien ma kontx nafha.

ONOR. CHARLES MANGION:  Xtaqt forsi niċċara l-punt li għadu kif sar;  naħseb li ġie ċċarat, imma għall-preċiżjoni.  Li jkun hemm permuta kienet konswetudni fid-Dipartiment – anke jien għamilt atti ta’ permuta u kienu aċċettati – u li l-persuna tagħżel x’tixtieq tieħu, fl-ambitu ta’ dak li jkun qed isir, huwa kriterju aċċettat ukoll u mhux l-ewwel darba li sar.  L-element ta’ kollużjoni, kif definit fir-rapport, allura joħroġ mill-fatt li hu kellu l-informazzjoni – u  naqbel miegħek perfettament li mhux suppost – tal-valur minn qabel u allura dak seta’ jkun konduċenti biex jixtri l-parti l-oħra. Jiġifieri dak huwa l-punt tal-kollużjoni li qed tispeċifika inti.

IS-SUR KEITH MERCIECA:  Naqbel miegħek perfettament, però hemm aspett ieħor; il-fatt li kienu undivided shares għax kieku ma kenux undivided shares l-opportunità tintilef.  In-natura tal-esproprju, kif tfassal, ta lok f’dak is-sens.

ONOR. CHARLES MANGION:  Jiġifieri l-element tal-kollużjoni toħroġ mill-fatt li kellu informazzjoni li kienet kunfidenzjali u allura mbagħad seta’ japprofitta ruħu minnha.

IS-SUR CHARLES DEGUARA:  Naħseb li aħjar noqogħdu ftit attenti f’li qed ngħidu – u jien qed noqgħod attent ħafna xi ngħid – għax ma rridux ninsew li s-Sur Gaffarena għandu wkoll żewġ konvenji u l-kawża qiegħda l-Qorti.  Jien qed noqgħod ħafna attent xi ngħid biex ma nippreġudikawx naħa jew oħra.  

ONOR. OWEN BONNICI:  Il-kawża qiegħda għax hu spiċċa tħallas iktar mis-sehem li kellu.

IS-SUR CHARLES DEGUARA:  Imma mbagħad hemm kawżi oħrajn separati...

ONOR. OWEN BONNICI:  ...biex jersqu għall-kuntratti.  Iva, naf bihom.  

Mr Chairman, xtaqt nagħmel żewġ domandi lix-xhud dwar il-Minuta.  Sur Camilleri, inti qed tgħid li l-valur tal-proprjetajiet huwa ta’ €673,000 – l-iswed tal-linka ma tantx iħallik taqra sew – u li huwa skont il-liġi.  L-Onor. Falzon qed jgħidlek “provided  that the said exchange falls within the appropriate legal parameters, please proceed accordingly.  All taxes are to be kept at the bare minimum”.  Jiġifieri Dr. Falzon qed jgħid li ladarba l-valur jaqa’ fil-parametri tal-liġi...  Tikkonferma li jaqa’ fil-parametri tal-liġi?

IS-SUR CARMEL CAMILLERI:  Iva, nikkonferma.

THE CHAIR:  Is-Sur Mercieca.

IS-SUR KEITH MERCIECA:  Dan kien punt li ddiskutejt fit-tul mas-Sur Camilleri.   Nerġa’ insemmi l-fatt li dan kien esproprju ta’ undivided shares u d-Dipartiment ma tantx kellu każijiet bħal dawn.  Jidhirli li dan kien it-tielet wieħed; kien hemm każ fis-Swieqi, każ f’Ħal Għaxaq, imbagħad dan.  U fiż-żewġ każijiet l-oħrajn the remaining shares kienu kollha tal-Gvern.  Allura peress li dan kien każ ġdid jien  staqsejt lis-Sur Camilleri, lid-Direttur Ġenerali u lil diversi persuni oħrajn jekk ħadux parir legali in vista tal-fatt li dan kellu karatteristiċi ġodda, u kollha qaluli li ma ħadu l-ebda parir legali.  Però mill-parir li ta l-Avukat Ġenerali lill-Internal Audit and Investigations Directorate (IAID) li l-parametri tal-kambju tat-30% ma ġewx rispettati u allura dak kien punt ieħor li... 

ONOR. OWEN BONNICI:  U għalhekk saret il-kawża biex jiġu mħassra dawn id-deals.  Qed ngħid hekk għax kien hemm kritika li xi ħadd għamel kawża kontrih innifsu u qed nispjegaw għalfejn saret din il-kawża. 

IS-SUR CARMEL CAMILLERI:  Dwar din tat-30%, din ġiet interpretata kif dejjem ġiet interpretata qabel.  Allura jekk f’dan il-każ ġiet interpretata ħażin, allura l-każi l-oħrajn tal-permuti li saru wkoll kienu ħżiena.

ONOR. OWEN BONNICI:  Sur Camilleri, jiddispjaċini ngħidlek li inti żbaljat.  Hawnhekk qed nitkellmu fuq xi ħadd li kellu share ta’ one-fourth.  Hawnhekk ħdimtuha daqslikieku kellu l-full ownership.  Dak hu l-iżball.  

THE CHAIR:  Imma ejja ma nidħlux fiha għax hemm kawża mill-Gvern. 

ONOR. OWEN BONNICI:  Hemm kawża u tiddeċidiha l-Qorti.

THE CHAIR:  Punt importanti li qam mis-Sur Mercieca huwa meta staqsa għalfejn ma mortux għand l-Avukat Ġenerali meta ma kellkomx esperjenza ta’ każijiet simili.  Ma naħsibx li qatt għamilt bħalha, Sur Camilleri.  

IS-SUR CARMEL CAMILLERI:  Le.

THE CHAIR:  Is-Sur Mercieca staqsa għalfejn la int u lanqas id-Direttur Ġenerali ma mortu għand l-Avukat Ġenerali biex taraw jekk ikunx għaqli li timxu f’dak il-proċess u jekk kienx hemm xi konsiderazzjonijiet legali li suppost ridtu tieħdu f’tali ċirkostanzi.  Għaliex ma ħadtx il-ħin li kellek bżonn u mort għand l-Avukat Ġenerali?  

IS-SUR CARMEL CAMILLERI:  L-ewwel nett, minħabba l-pressjoni li kienet qed issirli bl-għaġġla ta’ ejja, ejja, ejja.  It-tieni nett, ngħidlek id-dritt, ma ġitniex ġo moħħi.  

ONOR. OWEN BONNICI:  Sur Camilleri, ftit ilu għamiltlek din id-domanda u inti għedtli iva.  U erġajt għedtha.

THE CHAIR:  Le, hu fil-fehma tiegħu kienet skont il-liġi.   Għalhekk wieħed staqsa jekk ħadux parir legali.

ONOR. OWEN BONNICI:  Naħseb li issa fehem id-domanda aħjar. L-iżball f’dan kollu kien li d-Dipartiment ħadimha daqslikieku Gaffarena kellu l-full ownership.  

THE CHAIR:  Meta ġejtu għall-għażliet tal-proprjetà kien hemm mument fejn kien hemm proprjetà ftit importanti li tħalliet barra, u inti għedt li Clint Scerri qallek biex dik il-proprjetà tħalluha barra għax inkella jaqbeż il-valur.  Imbagħad tgħid li qallek “dik  għalissa ħalliha hemm”, u tgħid li dan ifisser li meta kellimt lil Clint kien diġà sar il-homework u ġie kkalkolat sew kif għandha ssir il-permuta.  Sussegwentement ġew għat-tieni kwart tal-proprjetà.  Meta kien qallek “din għalissa ħalliha hemm”, għaliex taħseb li qallek hekk?  Kien tak x’tifhem li eventwalment jista’ jkun hemm esproprju ieħor?  

IS-SUR CARMEL CAMILLERI:  Le.  Jiena ħadtha li meta qalli hekk...  Fl-affidavit jien kont għedt li kellna direzzjoni mill-Ministeru għall-Finanzi li għandna jkollna valuation tal-proprjetà tal-assi kollha li għandu l-Gvern, allura kif kien jiġini ċ-ċans li jkolli valuation ta’ proprjetà kont inġibha.  Allura jien irraġunajt li kien tajjeb li kellna dik il-valuation ħalli meta tinqala’ tkun għandna bil-valuation lesta, però ma daħallix f’moħħi li kien qed jgħidli hekk għax kienet ġejja esproprjazzjoni oħra.  Fil-fatt jien ma kontx naf li s-Sur Gaffarena qed jixtri share ieħor, sirt naf meta kien ġie u qalli – kif diġà spjegajt – biex nagħmlu t-tieni biċċa.  Jien għedtlu:  It-tieni biċċa x’inhi?  Hu qalli li issa ried jixtri biċċa oħra u jbigħha lill-Gvern.  

THE CHAIR:  Meta ġie proprju l-punt li dan qed jixtri biċċa oħra – din kienet domanda li kont se nagħmillek anke fuq l-ewwel biċċa – ma taħsibx li kien ikun għaqli kieku l-Gvern għamel riċerki – safejn naf jien Gaffarena xtara l-ewwel biċċa fl-2007 – fiż-żewġ każijiet fuq kemm kien il-valur li Gaffarena xtara bih, biex ikun jista’ jara jekk il-valutazzjoni li qed tingħata lil dawn il-proprjetajiet kenitx realistika jew jekk il-Gvern kienx imissu jmur għand il-partijiet l-oħrajn direttament?  Safejn naf jien it-tieni parti inxtrat għall-valur ta’ ftit aktar minn €100,000 mis-Sur Gaffarena.

IS-SUR CARMEL CAMILLERI:  Jien ma kontx naf meta xtara l-ewwel parti u lanqas kemm xtraha.  Barra minn hekk, meta l-periti jagħmlu stima jagħmluha fuq kemm tiswa l-proprjetà, irrilevanti minn kemm tkun inxtrat għax inkella dak li jkun jista’ jmur jikkontesta quddiem il-Land Arbitration Board, u dan xorta se jagħtih il-freehold value ta’ x’tiswa llum.

THE CHAIR:  Safejn kont taf int dakinhar kien hemm tliet partijiet li kienu qed jgħidu li mhumiex komdi bil-Gvern jibqa’ hemm.  L-ewwel valutazzjoni kienet €800,000 u meta jkun hawn jixhed l-Onor. Falzon nistaqsuh kemm hu kien jaħseb li kien skop pubbliku raġjonevoli li jintnefqu €800,000 biex nixtru kwart ta’ proprjetà biex innaqqsu r-riskju li niġu mkeċċija.  Dik hija kwestjoni li trid tiġi ċċarata mill-Onor. Falzon dwar għalfejn ħa dik id-deċiżjoni għax il-valur fih innifsu jrid jittieħed in konsiderazzjoni meta tiġi biex tara jekk tagħmilx il-permuta jew le għal skop pubbliku; mhux l-aqwa li nagħmlu l-permuti, hu kemm hu l-valur sempliċement għax il-prinċipju hu li nixtru proprjetà fil-Belt.  Jien ma naħsibx li l-Gvern jixtri skont dan il-prinċipju imma jixtri l-proprjetà għall-iskop  u l-użu li hemm bżonn.  

ONOR. OWEN BONNICI:  To be fair, hu spjegalek li mill-esperjenza tiegħu jħoss li l-Gvern għandu bżonn proprjetajiet fil-Belt daqs il-ħobż.

THE CHAIR:   Però ma dħaltx miegħu fuq il-valutazzjoni għax ma naħsibx li għandi nistaqsi lilu jekk iħossx li €800,000 kenitx somma raġjonevoli jew le biex inaqqas il-possibilità li l-Gvern jitkeċċa.  Ma naħsibx li hu ġust li nistaqsiha lilu għax hija materja ta’ policy iktar milli materja ta’ Direttur Ġenerali li qed jesegwixxi proċess, u allura nistaqsuha lill-Onor. Falzon.  

Sur Camilleri, fil-Minuta finali li bgħatt lill-Onor. Falzon tramite id-Direttur Ġenerali, inti kont qed tagħmillu rakkmandazzjoni biex il-Gvern jipproċedi, jew kont qed titlob direzzjoni?  

IS-SUR CARMEL CAMILLERI:  Kont qed nitlob direzzjoni.  Tant hu hekk li jiena l-Minuta spiċċajtha billi għedtlu “You may wish to direct way forward”.  Jien għedtlu l-pożizzjoni hija “hekk”, għidilna x’se nagħmlu.

THE CHAIR:  Jiġifieri inti ppreżentajtlu kif se tidher il-permuta u tlabtu direzzjoni ċara dwar jekk tesegwix jew le.  Jiġifieri inti ma tajtx parir li għandha tiġi esegwita, imma ppreżentajt il-fatti.

IS-SUR CARMEL CAMILLERI:  Hekk hu.  

ONOR. OWEN BONNICI:  Qed inkunu skorretti.  Skont il-parir tal-Avukat Ġenerali, li rriżulta wara, il-parir li tajtu li kien within the parameters of the law, kien skorrett.  Qed ngħidlek hekk biex ikollna l-karti kollha fuq il-mejda. 
L-AVUKAT ARTHUR AZZOPARDI:  Ministru, mhux il-Qorti se tiddeċiedi dan?

ONOR. OWEN BONNICI:  Il-Qorti tiddeċidiha.

L-AVUKAT ARTHUR AZZOPARDI:   Mela allura għalfejn għandu jiġi attribwit ħtija lill-klijent tiegħi jekk id-Dipartiment dejjem mexa hekk?

ONOR. OWEN BONNICI:  Ħalli nagħmel re-wording tagħha.  Inti, Sur Camilleri, tajt  pożizzjoni lill-Onor. Falzon, li l-Avukat Ġenerali qed jgħid li legalment hija inkorretta.  Jiġifieri meta l-Onor. Falzon ġie biex jieħu deċiżjoni, hu ħa deċiżjoni fuq parir li l-Avukat Ġenerali qed jgħid li legalment mhuwiex korrett u naħseb li anke l-Awditur Ġenerali qabel ma’ dan.   Qed ngħidlek hekk għax qed jissemma ħafna l-Onor. Falzon...

IS-SUR CARMEL CAMILLERI:  Il-one-fourth tal-proprjetà kienet stmata €822,000.   Il-proprjetajiet li saret it-talba tal-permuta fuqhom ġew stmati €673,600, u din is-somma taqa’ f’dawk il-parametri.  U t-€822,000...  (Interruzzjonijiet)  

THE CHAIR:  Ma tvarjax iktar minn 30%.  (Interruzzjonijiet) Dak hu l-punt; hija within the 30%.  Imma ħudu paċenzja għax jien m’iniex l-Avukat Ġenerali u dwar dan hemm kawża l-Qorti u ma naħsibx li għandna nidħlu fiha.  Id-Direttur Ġenerali ta preżentazzjoni tal-fatti kif kien rahom u ra li kienet legali.  

ONOR. OWEN BONNICI:  L-iżball li sar kien...

THE CHAIR:  L-iżball li sar kien li xi ħadd beda jgħaġġlu u ħlief ngħaġġlu m’għamilniex u allura lanqas kellu ċans jaħseb.  

ONOR. OWEN BONNICI:  Ippermettili ftit għax l-Onor. Falzon issemma xi 10,000 darba.  L-Avukat Ġenerali ma jaqbilx mal-pożizzjoni legali li hawn hawn – u anke l-Awditur Ġenerali jaħseb hekk – u abbażi tagħha hemm kawża biex jiġu annullati.  Id-difett hu li wieħed ħadem taħt l-assumption li l-one-fourth is 100%.  Però kif diġà ntqal, inħallu lill-Qorti tiddeċiedi.

THE CHAIR:  Dwar dan inħallu l-Qorti tiddeċiedi, però d-domanda hija jekk meta inti, Sur Camilleri, ippreżentajt dik il-Minuta, lill-Ministru kontx qed tagħtih rakkmandazzjoni li jesegwixxi dik il-permuta, jew kontx qed titolbu direzzjoni ta’ jekk tkomplix bil-proċess jew le.

IS-SUR CARMEL CAMILLERI:  Jien tlabt direzzjoni.

THE CHAIR:  Tlabt sempliċement direzzjoni. 

ONOR. OWEN BONNICI:  Nerġa’ ngħid li fil-Minuta hu qallu li “this value falls within”.

THE CHAIR:  Jekk naqraw id-dokument kollu naħseb li aktar nifhmu x’qed ngħidu; l-aħħar żewġ sentenzi huma ċari.  

ONOR. OWEN BONNICI:  Sur President, għandek raġun, veru li hu talbu jagħtih direzzjoni, però qabel qallu...

THE CHAIR:  ...li legalment tista’ issir.

ONOR. OWEN BONNICI:  Le, qallu stat ta’ fatt li legalment l-Avukat Ġenerali ma jaqbilx li huwa korrett.

THE CHAIR:  Imma dik m’aħniex se nidħlu fiha.

ONOR. OWEN BONNICI:  Le, tidħol fiha għax jekk inti tibni dar fuq pedament ħażin u  l-bennej ikun ħa l-parir tal-arkitett...

L-AVUKAT ARTHUR AZZOPARDI:  Skużani, Mr Chairman, nistgħu naqraw il-Minuta?  

THE CHAIR:  Naħseb għall-korrettezza jkun aħjar li tinqara l-Minuta.

ONOR. OWEN BONNICI:  Dr. Azzopardi, jien qed ngħid hekk għax issemma l-Onor. Falzon kemm-il darba.  

L-AVUKAT ARTHUR AZZOPARDI:  Mr Chairman, bil-permess tiegħek se naqra l-Minuta li tgħid hekk:

“DG.  I refer  to Minutes 48 and 49.  Property at 36 Old Mint Street, 67 to 70 St. John Street and 47 St. Patrick Street Valletta, all shown on plan LD128/84 were valued by Perit Joseph Spiteri at €3,290,000.  The owner of one-fourth undivided share of this property, the value of which amounts to €822,500, is prepared to accept this price on condition that he is compensated by way of an exchange with other property which was identified by himself.”.  

Jiġifieri d-Dipartiment qed jgħid li l-kwart jiswa €822,500.  Mela allura għalhekk l-argument hu li €673,000 huwa within the parameters of the law.

THE CHAIR:  Bir-rispett kollu naħseb li qed nintilfu fuq xi ħaġa li se tiġi deċiża mill-Qorti u ma rridx li hawnhekk ninfluwenzaw dak il-proċess b’mod negattiv li jista’ jolqot lill-Gvern. 

ONOR. OWEN BONNICI:  Qed nitbissem għax tant min ta l-parir qala’ tgħajjir u kritika fil-każini nhar ta’ Ħadd...  Kultant irridu nħallu lill-Qorti tiddeċiedi bil-libertà...  Jien nixtieq li dik tibqa’ dejjem mhux okkażjonalment u lill-Avukat Ġenerali nħalluh jagħmel xogħlu bil-libertà.  Bħala stat ta’ fatt, hemm kontestazzjoni fuq il-korrettezza legali u nieqaf hemm.

THE CHAIR:  Però l-kwestjoni tan-nota mhijiex il-legalità tagħha.  Id-Direttur tal-Estate Management, is-Sur Camilleri, ippreżenta l-permuta u qed jgħid lill-Ministru li l-permuta tista’ issir.  Issa l-Qorti tiddeċiedi setgħetx issir jew le; m’iniex se nidħol f’dik il-kwestjoni.  Però meta tħares lejn il-permuta ma tħarisx biss lejn il-legalità tagħha; il-Ministru ma jiddeċidix biss fuq il-legalità tagħha.  S’issa kellna kwestjoni li għadna ma dħalniex fiha, għax naħseb li iktar hija kwestjoni li tidħol mal-Onor. Falzon, dwar il-public purpose.  Anke jekk naqblu li kien hemm public purpose – fl-ewwel permuta inti għedt li fl-opinjoni tiegħek kien hemm public purpose għax b’hekk il-Gvern seta’ jiddefendi l-pożizzjoni tiegħu aħjar fil-Qorti.  Issa jekk dik hijiex public purpose jew le u jekk kellhiex tiġi deċiża, l-Awditur Ġenerali għamel evalwazzjoni sħiħa tagħha u ma qabilx magħha, imma lanqas fuq dik ma jien se nidħol.  Imma dik il-public purpose kellha valur u meta marret għand il-Ministru, għax ma kien hemm l-ebda ministru ieħor li talab għal dik l-art, mhux pereżempju kien hemm id-Dipartiment tat-Toroq li talbu jesproprjaha għax riedu jgħaddu triq minnha u t-triq ma setgħetx tgħaddi minn x’imkien ieħor.  Kieku kien hekk, il-valur mhux in kontestazzjoni għad-deċiżjoni pubblika għax il-ħtieġa pubblika kienet hemm bħala stat ta’ fatt.  Imma f’dan il-każ mhux hekk għax s’issa ħadd għadu ma ddeċieda stat ta’ fatt; s’issa l-Onor. Falzon qallu biex iġiblu l-valutazzjonijiet.  Jiġifieri meta l-Onor. Falzon qallu biex iġiblu l-valutazzjonijiet dan kien biex hu jara x’tiswa.  U din il-Minuta x’qed tgħidlu lill-Ministru?  Qed tgħidlu li tista’ issir u kemm tiswa.  Sur Camilleri, fuq il-valur int kont qed tgħidlu li it’s fair and reasonable għall-valur u tistgħu tkomplu minħabba l-valur, jew sempliċement għedtlu li dak huwa stat ta’ fatt u issa hu jiddeċiedi?

ONOR. CHARLES MANGION:  Sur President, se jkolli nagħmel point of order.  

THE CHAIR:  Din hija domanda.

ONOR. CHARLES MANGION:  Le, mhux domanda.  Inti qed tagħmel asserzjonijiet.

THE CHAIR:  Le, mhumiex asserzjonijiet.

ONOR. CHARLES MANGION:  Qed tibni l-każ kif tixtieq tibnih inti u għalkemm għandek kull dritt għall-opinjoni, bħala Chairman naħseb li wieħed irid joqgħod iktar ibbilanċjat.  Jien nixtieq li qabel ma nibnu l-każijiet u naslu għal xi konklużjonijiet – għax nistgħu anke nippreġudikaw l-outcome fil-Qrati –  ikun hemm ċerti kjarezzi fuq affarijiet li hemm f’din il-Minuta.  Kellna l-valutazzjoni, imbagħad fuq dik il-valutazzjoni ridna naraw kemm hu l-valur tal-interess pubbliku, li ma kien hemm ħadd li talab li din għandha tiġi esproprjata għal dan l-interess pubbliku.  Naħseb li dawn huma affarijiet li at this stage ma nistgħux nikkonstatawhom bħala fatti.  

THE CHAIR:  Dan huwa stat ta’ fatt li għedna f’dan il-Kumitat s’issa.  Il-fatti kkonstatati kienu li ma kien hemm l-ebda ministru li talab għal din l-art, ħlief il-Ministru responsabbli mill-artijiet – li d-delegat kien is-Segretarju Parlamentari Michael Falzon – li meta ġietu l-Minuta talab għall-valutazzjonijiet.  

ONOR. CHARLES MANGION:  Sur President, agħtina ċans nistaqsu.   

THE CHAIR:  S’issa hemm wasalna u dan tah il-valutazzjonijiet.

ONOR. OWEN BONNICI:  Sur President, jekk jogħġbok nappellalek biex f’dan l-istadju nagħmlu d-domandi għax inti aġġornament qed tagħmel.

THE CHAIR:   Jiena domanda għamilt.

ONOR. OWEN BONNICI:  X’inhi d-domanda?

THE CHAIR:  Id-domanda hija sempliċi.  Meta inti, Sur Camilleri, tajtu l-valutazzjoni tal-proprjetajiet skont din il-Minuta, kont qed tirrikkmandalu li jaċċetta l-valutazzjonijiet għax huma raġjonevoli u jagħmel sens f’kuntest ta’ x’qed nixtru, għall-interess pubbliku, il-prezz li qed inħallsu, jew sempliċement ippreżentajt il-fatti u tlabtu jiddeċiedi?

IS-SUR CARMEL CAMILLERI:  Ippreżentajt il-fatti u tlabtu d-deċiżjoni.

THE CHAIR:  M’għamiltx valutazzjoni jew rakkmandazzjoni.

IS-SUR CARMEL CAMILLERI:  Le.

THE CHAIR:  L-Onor. Charles Mangion.

ONOR. CHARLES MANGION:  Sur Camilleri, fl-esperjenza tiegħek tal-expropriations, li minnhom kellek ħafna, qatt kellek talba għall-esproprju mill-ministru responsabbli mil-Land Department u mhux minn kollettività ta’ ministri?  

IS-SUR CARMEL CAMILLERI:  Jiena le.

THE CHAIR:  Diġà rrisponda għal din id-domanda fil-bidu; qal li mhux ma tistax issir imma kienet eċċezzjoni.  

ONOR. OWEN BONNICI:  Ma qalx eċċezzjoni.  

THE CHAIR:  Qal l-ewwel darba li kienet...

ONOR. OWEN BONNICI:  Jekk ikollok għaxar ministri, by the law of averages, ir-ratio se jkun inqas.

THE CHAIR:  Imma ġeneralment l-iskop pubbliku jiddeterminah il-ministru li għandu bżonn l-esproprju.

ONOR. CHARLES MANGION:  Imma dak forsi huwa punt li  wieħed jiċċarah.  

THE CHAIR:  S’issa l-issue tal-iskop pubbliku ma dħalniex fih u dan huwa fundamentali.

ONOR. CHARLES MANGION:  Sur Camilleri, din il-Minuta li bgħatt inti lill-Ministru hija simili għal Minuti oħrajn li ntbagħtu f’każijiet ta’ esproprju?

IS-SUR CARMEL CAMILLERI:  Iva, dik hija standard.

ONOR. CHARLES MANGION:  Jiġifieri qed tgħid li din hija a standard letter fejn inti tgħidlu li l-valuri qegħdin fl-ambitu tal-liġi.  F’każijiet li tiftakar inti, meta tintbagħat Minuta bħal din, ir-risposta – b’mod ġenerali, m’iniex qed nitolbok tiftakar fid-dettall –  x’kienet tkun? Li terġa’ tinvestiga mill-ġdid?  Li terġa’ tibgħat valutazzjoni oħra?  Jew inkella recommendation to proceed?

IS-SUR CARMEL CAMILLERI:  To proceed normalment.

ONOR. CHARLES MANGION:  Jiġifieri hija n-norma to proceed fuq tip ta’ Minuta bħal din.  Ma kenitx tkun in-norma li jgħidlek biex terġa’ tagħmel valuation, terġa’ tibgħat perit u terġa’... Qed nistaqsi biex inkun naf...

THE CHAIR:  Nista’ nassigurak li ġraw fil-passat.  Meta kont Ministru ma nafx kemm-il darba bgħatt każijiet lura.  Jiġifieri mhux noqogħdu ngħidu li qatt ma ġraw.  

ONOR. CHARLES MANGION:  Jien m’iniex qed ngħidlek li qatt ma ġraw.  Qed nagħmel mistoqsija biex naraw jekk il-konswetudni kenitx li l-ministri, huma min huma, jgħidu “proceed”.  Għax inkella l-public servant għalfejn qiegħed hemm?  

THE CHAIR:  Jien ġieli anke...bgħatt lura.

ONOR. CHARLES MANGION:  Anke jekk permanent secretary jagħmel rakkmandazzjoni lill-Ministru, ma naħsibx li jgħidlu biex jerġa’ jagħmel audit tagħha u jerġa’ jibgħatha għand xi ħaddieħor għax ma jridx joqgħod fuq il-rakkmandazzjoni tiegħu.  Inkella l-public servant għalfejn qiegħed?  M’iniex qed ngħid li l-Ministru m’għandux jagħmel ġudizzju, imma l-konswetudni, jekk qed nifhem sew, hi li fuq Minuta bħal din, la tkun ikkunsidrata within the parameter of the law, il-ministru jgħidlu to go ahead.  Qed naqblu?  

IS-SUR CARMEL CAMILLERI:  Iva.

THE CHAIR:  L-Onor. Claudio Grech.

ONOR. CLAUDIO GRECH:  Sur Camilleri, se nirriferik għad-dokument li ppreżentajt inti.  Hawnhekk qisu l-issue revolves fuq dawn iż-żewġ Minuti li hawn.  Dawn il-Minuti huma parir jew sempliċement informazzjoni?

IS-SUR CARMEL CAMILLERI:  Nitolbok tgħidli n-numri tal-Minuti.  

ONOR. CLAUDIO GRECH:  In-numri ma tantx nista’ ngħidhomlok għax mhumiex ċari.  

THE CHAIR:  Il-Minuti li għamilt mal-affidavit tiegħek.

IS-SUR CARMEL CAMILLERI:  Rigward dik enumerata 118, kif għedt fil-bidu, kont b’dak il-mindset li għedt li l-Gvern ikun f’pożizzjoni aħjar jekk ikollu share minn din il-proprjetà biex hu ma jkunx jista’ jitkeċċa ‘l barra għax hija proprjetà li l-Gvern diġà qed jużaha u diġà għandna problemi biex insibu proprjetà biex jużaha l-Gvern...

ONOR. CLAUDIO GRECH:  Imma dan mhuwiex argument ta’ mindset.  Hawnhekk  qed ngħidu xi ktibt u jiena dak li ktibt ovvjament qrajtu.  

ONOR. OWEN BONNICI:  Sur President, on a point of order.

THE CHAIR:  Għadu jibdiha d-domanda!

ONOR. OWEN BONNICI:  Il-mistoqsija jekk kienx parir jew talba għall-approval diġà saret u ġiet imwieġba diversi drabi.  Jien ma rridx inżomm lill-ħabib tiegħi milli jistaqsi, imma...  

ONOR. CLAUDIO GRECH:  Imma jimporta nistaqsi...?

ONOR. OWEN BONNICI:  Iva, jimporta għax aħna m’aħniex qegħdin hawnhekk biex noqogħdu nirrepetu l-istess domanda tliet darbiet.  Din id-domanda diġà ġiet magħmula...

THE CHAIR:  Ministru, iċ-Chairman m’intix inti.  

ONOR. OWEN BONNICI:  Naf li mhux jien, imma nitolbok tippermettili, Sur President.  Din id-domanda diġà staqsewha darba, darbtejn, tlieta, u anke staqsejtha inti stess, ix-xhud weġibha....   

THE CHAIR:  Ma jimpurtax.  Hawnhekk m’aħniex il-Qorti.  

ONOR. OWEN BONNICI:  Veru li m’aħniex il-Qorti, imma hemm Standing Order li jgħid li għandna nevitaw ir-repetizzjonijiet.

ONOR. CLAUDIO GRECH:  Ministru, m’iniex se nirrepeti.  

THE CHAIR:  S’issa ma deherlix li kien qed jirrepeti.

ONOR. CLAUDIO GRECH:  Jiena nixtieqek tgħidli, Sur Camilleri, jekk fl-ewwel Minuta inti kontx qiegħed tagħti parir lis-Segretarju Parlamentari biex jipproċedi bit-tranżazzjoni, ovvjament fil-kapaċità tiegħek ta’ Direttur tal-Estate Management.  

IS-SUR CARMEL CAMILLERI:  F’din il-Minuta kont qed ngħidlu li jien tal-parir li wieħed jikkonsidraha.

THE CHAIR:  U l-Onor. Falzon irrispondik u qallek biex tipproċedi u ġġib il-valutazzjonijiet.

IS-SUR CARMEL CAMILLERI:  Iva.

THE CHAIR:  Mela ried jara l-valur.  Dan hu l-punt.

ONOR. CLAUDIO GRECH:  Inti qed taqbel ma’ dak li ktibt, hux hekk?  Jiġifieri ħadd ma sfurzak tikteb xi ħaġa li ma ridtx tikteb.  Qed naqblu?  

IS-SUR CARMEL CAMILLERI:  Iva.  

ONOR. CLAUDIO GRECH:  Inti, f’diversi stanzi fid-dokument issemmi pressjoni, pressjoni, pressjoni.

IS-SUR CARMEL CAMILLERI:  Pressjoni fis-sens illi...

ONOR. CLAUDIO GRECH:  Biex immurlek dritt għall-punt, fis-sustanza tal-parir tiegħek fejn għedt li “it would be wise to consider” ma kienx hemm li xi ħadd beda jagħmillek pressjoni biex tikteb hekk.  

IS-SUR CARMEL CAMILLERI:  Le.

ONOR. CLAUDIO GRECH:  Allura mbagħad inti tajt parir jew informazzjoni dwar kif tinħadem il-matematika skont Kaptilu 88 tal-Liġijiet ta’ Malta u wżajt il-valuations li jingħatawlek.   Jien ma nimmaġinax li inti perit.  Hux hekk?

IS-SUR CARMEL CAMILLERI:  Le, m’iniex.

ONOR. CLAUDIO GRECH:  Inti m’intix perit u mxejt fuq il-valutazzjoni tal-perit.  Jiena lanqas biss se nistaqsik humiex validi jew le; inti mxejt bl-assunzjoni li dawk huma validi għax kien għamilhomlok xi ħadd kompetenti.  Inti ma ħassejtx f’xi istanza li forsi kellek tagħti parir li l-Gvern seta’ daħal hu direttament biex jinnegozja mas-sidien biex iġib valuri aħjar minn dak li kien hemm?  Ejjew ngħidu li l-valutazzjonijiet huma validi, il-pożizzjoni tal-permuta kienet €673,000 u l-bqija nimmaġina li l-Gvern ried iħallashom cash.  Allura ma kien hemm ħadd li fl-ebda ħin qal li bħala Gvern...  Ejjew ngħidu li kien hemm public purpose – dik mhijiex xi ħaġa li tiddeċidiha inti – id-Dipartiment ma ħassx li seta’ forsi avviċina hu lis-sidien biex jipprova jixtri t-tliet kwarti tagħhom u jinnegozja għal valur aħjar?  

IS-SUR CARMEL CAMILLERI:  Jiena qatt ma naf li saret li l-Gvern innegozja ma’ xi ħadd biex jixtri, jiġifieri l-Gvern, meta xtara, dejjem b’esproprju u bil-Gazzetta tal-Gvern permezz ta’ Kapitlu 88.  Qatt ma naf li kien hemm xi istanza fejn il-Gvern avviċina lil xi ħadd u talbu jiftiehem biex jixtri mingħandu.

ONOR. CLAUDIO GRECH:  Naqbel.  Però il-Gvern għamel bil-maqlub hawnhekk; xi ħadd avviċinah qabel ma ħarġet il-Gazzetta tal-Gvern.  Hux hekk? 

IS-SUR CARMEL CAMILLERI:  Hekk hu.  

ONOR. CLAUDIO GRECH:  Allura biex jagħmilha min-naħa waħda l-Gvern ma setax, però biex jagħmilha bil-maqlub seta’!  Meta għedt li kien ikollok din il-pressjoni, kont ilmentajt ma’ xi ħadd fuq din il-pressjoni li kienet qed issirlek?

IS-SUR CARMEL CAMILLERI:  Lid-Diretturi l-oħrajn kemm-il darba għedtilhom kif kien qed iqabbiżhieli ġej u sejjer għandi l-ħin kollu.   Anke fl-affidavit tiegħi għedt li kemm-il darba kont noħroġ mill-uffiċċju u nsibu barra l-uffiċċju tiegħi.  Suppost isfel kien hemm is-security mal-bieb biex ma jħallu lil ħadd jidħol u jien kont ngħid “dan kif tela’ meta isfel hemm messaġġier biex jara min jidħol u ma jidħolx?”.  Fil-fatt darba minnhom jien anke bgħatt email lid-Direttur tal-Administration fejn ġbidtilha l-attenzjoni għal dan.  U anke lill-messaġġier innifsu kemm-il darba għedtlu kif in-nies jaqbdu u jitilgħu.  Suppost hu kien iċempilli u jgħidli li kien hemm it-tali ried ikellmni, imbagħad jitla’, mhux noħroġ mill-bieb u nsibu jistenna!  Kien jgħidli:  Għax mar it-toilet.  

THE CHAIR:  Dwar il-file innifsu, l-Awditur Ġenerali f’xi punti jsemmi li l-file jidher li ma kienx dejjem qiegħed isegwi ċerta sekwenza, anzi jgħid – jekk qed niżbalja għiduli – li jista’ jkun li ġie mbagħbas.  

IS-SUR CARMEL CAMILLERI:  Jien qatt ma rajtu l-file imbagħad.  

THE CHAIR:  Meta ġejt muri xi dokumentazzjoni fil-file, nassumi waqt l-investigazzjoni, ħassejt li kien hemm xi dokumentazzjoni li kont rajtha preċedentement u dakinhar ma kontx qed taraha?

IS-SUR CARMEL CAMILLERI:  Jiena ma kellix aċċess għall-file, jiġifieri ma rajtx il-file kollu.   

THE CHAIR:  Jiġifieri l-file qatt ma tpoġġa fuq id-desk tiegħek?  Jiġifieri kien dejjem jiġi Clint bih jagħtihulek, jgħidlek biex tagħmillu l-Minuta u jitlaq?  Qatt ma ħarist lejn il-file?

IS-SUR CARMEL CAMILLERI:  Le.

ONOR. CHARLES MANGION:  Allura fuq liema bażi kont tagħmel il-Minuti?

IS-SUR CARMEL CAMILLERI:  Il-Minuti li għamilt huma dawn li hawn hawnhekk biss fejn tlabt id-direzzjoni u...

ONOR. CHARLES MANGION:  Jiena ma naħdimx fis-Servizz Pubbliku u qed nipprova nifhem.   Meta tagħmel Minuta ta’ xi ħaġa ma tagħtix daqqa t’għajn lill-file?

IS-SUR CARMEL CAMILLERI:  Iva, imma wara li telaq mingħandi l-file...
ONOR. CHARLES MANGION:  Le, mhux meta telaq mingħandek.  Waqt li kien....

THE CHAIR:  Qed nifhem li l-file qatt ma baqa’ fuq id-desk tiegħek.

IS-SUR CARMEL CAMILLERI:  Qatt m’għamel xi ġimgħa għandi, pereżempju.  (Interruzzjonijiet)  Le, ma naħsibx.  

ONOR. CHARLES MANGION:  Jiġifieri l-Minuta saret mingħajr ma dħalt sew fil-file.

IS-SUR CARMEL CAMILLERI:  Rajtu dak il-ħin.

THE CHAIR:  Għax Clint kien jgħidlu li l-Ministru kien ikun iridha dak il-ħin.  

ONOR. CHARLES MANGION:  Lis-Sur Camilleri nafu bħala public servant tal-affari tiegħu u qed ngħidha hawnhekk għax ili nafu personalment.  Għalhekk meta qed jgħid li għamel il-Minuti u ma rax il-kontenut tal-file tqanqlet din il-mistoqsija.

IS-SUR CARMEL CAMILLERI:  Il-file tal-proprjetà 36 Old Mint Street ma kienx fih xi affarijiet partikolari x’tara, kien mikri għand il-Gvern, mingħalija kien hemm xi lease agreement antika ta’ meta l-Gvern kien ħadha l-ewwel darba...

ONOR. CHARLES MANGION:  Jiġifieri kont taf il-kontenut tiegħu; ma kienx fih ħafna, imma l-kontenut tiegħu kont tafu.   Hekk aħjar, serraħtli moħħi.

IS-SUR CARMEL CAMILLERI:  Imma mbagħad wara ma rajtux il-file, allura ma stajtx nara jekk kienx hemm xi ħaġa li kienet hemm qabel...

ONOR. CHARLES MANGION:   Le, jien kont qed nistaqsi meta għamilt il-Minuti kontx taf bil-kontenut tal-file u s-sekwenza tiegħu?

IS-SUR CARMEL CAMILLERI:  Iva, rajtu.  

ONOR. CHARLES MANGION:  Mela naqblu.  Jien hekk nafek lilek.
THE CHAIR:  Imma normalment il-file ipoġġi ftit fuq id-desk tiegħek f’każijiet oħrajn.  

IS-SUR CARMEL CAMILLERI:  Normalment, iva.  Bil-kwantità ta’ xogħol li kelli u bin-nuqqas ta’ nies li kien hemm...

ONOR. OWEN BONNICI:  Hu qed jgħid li ma kienx idum għandu biex jivverifika jekk kienx hemm xi dokument ulterjuri li daħal wara li hu għamel il-Minuta.

THE CHAIR:  Għamel ukoll il-kumment li hu kien qed iħoss li l-proċess kien qed isir b’għaġġla kbira u l-biżgħa tiegħu kienet li kien se jsir żball u kien ikun hemm konsegwenzi, u naħseb li żball u konsegwenzi rajna li kien hemm.  

Hawn aktar domandi għas-Sur Camilleri?  Ma jidhirx li hawn għalhekk nirringrazzja lis-Sur Camilleri.  Considering il-ħin, ma naħsibx li hu ġust li nibdew bix-xhieda tal-Onor. Falzon illum; nisimgħuh id-darba li jmiss.  

ONOR. OWEN BONNICI:  L-Onor. Falzon ġie nfurmat?

THE CHAIR:  Marret is-Segretarja tal-Kumitat tinfurmah.    Grazzi lil kulmin ħa sehem f’din il-laqgħa.

ONOR. OWEN BONNICI:  Nirringrazzjaw lill-Avukat Azzopardi li ġie jonorana.

THE CHAIR:  Il-Kumitat huwa aġġornat.

Fid-8:45p.m. il-Kumitat aġġorna.  

